
ᓄᓇᓕᖕᓂ ᒐᕙᒪᒃᑯᓐᓂᓗ ᐱᔨᑦᑎᕋᖅᑎᒃᑯᑦ 
 

ᓄᓇᓖᑦ ᓄᓇᖁᑎᖏᑕ ᑲᒪᒋᔭᐅᓂᖓᓄᑦ ᐊᑐᐊᒐᖅ 
 

 
 
ᐱᒋᐊᕈᑎᖓ 
 
ᑖᒃᑯᐊ ᓄᓇᕗᑦ ᒐᕙᒪᒃᑯᖏᑦ (GN)-ᑯᑦ  ᑲᒪᒋᔭᖃᕐᓂᐊᖅᐳᑦ ᐊᑐᕈᓐᓃᖅᑕᐅᔪᓂᒃ ᓄᓇᓕᖕᓂ ᓄᓇᖁᑎᒋᔭᐅᔪᓂᒃ 
ᒪᓕᒡᓗᑎᒃ ᓄᓇᓕᖕᓂ ᐱᓕᕆᕝᕕᖕᓂᒃ ᐃᓄᖕᓄᓪᓗ ᓇᓗᓇᖏᑦᑐᒃᑯᑦ ᐊᖏᕈᑕᐅᓯᒪᓗᑎᒃ ᒪᓕᖕᓂᒃᑯᑦ 
ᐊᑐᖅᑕᐅᔭᕆᐊᓕᖕᓂᒃ ᐊᑲᐅᓂᖅᐹᒃᑯᑦ ᐃᓗᐊᕐᓂᖅᐹᒃᑯᓪᓗ ᑕᒪᐃᓐᓄ ᐊᒃᑐᖅᑕᐅᓇᔭᖅᑐᓄᑦ. 
 
ᑐᙵᕕᖏᑦ 
 
ᑖᓐᓇ ᐊᑐᐊᒐᖅ ᐱᓯᒪᕗᖅ ᐅᑯᓇᙵᑦ ᑐᙵᕕᐅᔪᓂᑦ: 
 
• ᓄᓇᓕᖕᓂ ᑯᐊᐳᕇᓴᐅᔪᑦ ᖃᐅᔨᒪᑎᑕᐅᒃᑲᓐᓂᕆᐊᓖᑦ ᐱᓕᕆᐊᒃᓴᖅᑎᐅᖃᑑᕐᑰᔨᒋᓕᖅᑎᑕᐅᓗᑎᒡᓗ ᓄᓇᒥᒃ 

ᐊᑐᖅᑕᐅᔪᓐᓇᖅᓯᔪᒥᒃ ᑭᒃᑯᑐᐃᓐᓇᕐᓄᑦ ᐱᔭᐅᔪᓐᓇᖅᓯᔪᓂᒃ, ᐱᔪᒪᓂᖏᑦ ᐱᔪᓐᓇᕐᓂᖏᓪᓗ 
ᐊᑐᒃᑲᓐᓂᕈᓐᓇᖁᓪᓗᒋᑦ ᓄᓇᓕᖕᓂ ᑯᐊᐳᕇᓴᐅᔪᑦ. 
 

• ᓄᓇᒥᒃ ᐊᑐᖅᑕᐅᔪᓐᓇᖅᓯᑎᑦᑎᒍᑎᒃ ᑭᒃᑯᑐᐃᓐᓇᕐᓄᑦ, ᑖᓐᓇ ᓄᓇᓕᖕᓂ ᑯᐊᐳᕇᓴᐅᔪᖅ ᐱᔭᒃᓴᖃᓕᖅᐳᖅ 
ᓇᓗᓇᐃᖅᓯᓗᓂ ᓄᓇᓕᖕᓂ ᐱᔭᐅᔭᕆᐊᓕᖕᓂᒃ ᓯᕗᓪᓕᐅᔾᔭᐅᔭᕆᐊᓕᖕᓂᒡᓗ ᓈᒻᒪᒃᑑᖁᓪᓗᒍ, 
ᑲᔪᓯᐊᑦᑎᐊᖁᓪᓗᒍᓗ ᐱᓕᕆᐊᖓᑦ. 
 

• ᓄᓇᓕᖕᓂ ᓄᓇᖁᑎᒋᔭᒃᓴᑦ ᐃᓕᓴᕆᐅᒪᔭᐅᔭᕆᐊᖃᖅᐳᑦ ᐊᑐᕐᓂᖃᖅᑎᐊᖅᑑᓂᖏᓐᓂᒃ 
ᑲᒪᒋᔭᐅᑦᑎᐊᕆᐊᖃᕐᓂᖏᓐᓂᒡᓗ ᓄᓇᖁᑎᖏᑦ ᐱᕈᖅᕙᓪᓕᐊᓂᖃᖁᔨᓂᕐᒧᑦ ᐱᐅᔫᑎᓐᓇᓱᐊᕐᓂᒃᑯᓪᓗ 
ᓄᓇᖁᑎᖏᑦ ᐊᑐᖅᑕᐅᔪᓐᓇᕐᓂᖏᓐᓄᑦ ᓄᓇᓕᖕᓂ ᐸᕐᓇᐃᓂᕐᒧᑦ. 
 

• ᓄᓇᖁᑎᒃᓴᓂᒃ ᐱᑕᖃᓕᖅᑎᑦᑎᕙᓪᓕᐊᓂᖅ ᐱᓪᓚᕆᐅᕗᖅ ᑭᒃᑯᓕᒫᓂᒃ ᐱᔨᑦᑎᕋᕐᓂᕐᒧᑦ, ᐱᔭᒃᓴᐅᑎᑕᐅᓗᑎᒡᓗ 
ᓄᓇᓖᑦ ᑯᐊᐳᕇᓴᑯᖏᓐᓂᑦ, ᖃᓄᓕᒫᖅ ᐊᔪᕐᓇᖏᑦᑐᒃᑯᑦ. 
 

• ᓄᓇᖁᑕᐅᔪᑦ ᐃᓱᒪᒋᔭᐅᓕᖅᐸᑦ ᐃᓂᒋᔭᐅᔪᓐᓃᖅᓯᒪᓕᕆᐊᒃᓴᖓᓂᒃ ᓄᓇᓖᑦ ᓄᓇᖁᑎᖏᓐᓂ ᑖᓐᓇ 
ᐃᓂᖅᑎᖅᑕᐅᓯᒪᔾᔪᑕᐅᔭᕆᐊᖃᖅᐳᖅ. 
 

• ᒪᓕᒃᖢᑎᒃ ᐊᑐᖅᑕᐅᖏᓐᓇᐅᔭᖅᑐᓂᒃ ᐊᑐᖁᔭᐅᓯᒪᔪᓂᒃ ᓄᓇᓕᖕᓂ ᑯᐊᐳᕇᓴᐅᔪᓂᑦ, ᓄᑖᑦ ᓄᓇᖁᑎᒃᓴᒫᖑᔪᑦ 
ᓴᖅᑭᑕᐅᔭᕆᐊᖃᖅᐳᑦ ᐱᐅᑦᑎᐊᕐᓗᑎᒃ ᐊᑐᕐᓂᖃᑦᑎᐊᖅᑐᒃᓴᐅᓗᑎᒡᓗ ᐱᔪᓐᓇᕐᓂᓕᒫᒥᒍᑦ. 
 

• ᓄᓇᖁᑎᒃᓴᒫᖑᔪᑦ ᐊᑭᖏᑦ ᓄᑖᒧᑦ ᓄᓇᒧᑦ ᓴᖅᑭᑎᑕᐅᔪᒧᑦ ᑭᒡᓕᖃᕆᐊᖃᖅᐳᑦ ᐱᐅᓯᒋᐊᖅᑕᐅᓂᖓᓄᑦ 
ᑕᐃᒪᓐᓇᑦᑕᐅᖅ ᓴᖅᑭᑎᑦᑎᓂᕐᒧᑦ ᐊᑭᖏᓐᓂᒃ. 
 

• ᐱᑕᖃᑲᐅᑎᒋᔪᑦ ᓴᕿᑕᐅᔪᑦ ᓄᓇᖁᑎᒃᓴᒫᖑᔪᑦ ᐱᔭᒃᓴᕈᖅᑎᑕᐅᓯᒪᔭᕆᐊᖃᖅᐳᑦ ᑭᒃᑯᑐᐃᓐᓇᕐᓄᑦ ᐊᑲᐅᒋᔭᐅᔪᒥᒃ 
ᐊᑭᖃᕐᓗᑎᒃ, ᐊᑭᑐᓂᖅᓴᐅᖏᓪᓗᑎᒃ ᐊᓯᔾᔨᖅᑕᐅᓂᐅᕙᒃᑑᑉ ᐊᑭᖏᓐᓂᑦ ᐅᕝᕙᓘᓐᓃᑦ ᓂᐅᕐᕈᑎᒋᔭᐅᕙᒃᑐᑦ 
ᐊᑭᖓᓂᑦ ᓄᓇᖁᑎᐅᑉ. 
 

• ᓇᖕᒥᓂᖃᖅᑐᓄᑦ ᓄᓇᖁᑎᒃᓴᓂᒃ ᓴᖅᑭᑎᑦᑎᓇᓱᐊᖅᐸᓪᓕᐊᓂᖅ ᐊᑐᖅᑕᐅᑎᑕᐅᓂᖅᓴᐅᔭᕆᐊᖃᖅᐳᖅ ᑭᓯᐊᓂᓕ 
ᓴᖕᒥᓂᖃᖅᑎᐅᔪᖅ ᓄᓇᖁᑎᑖᕋᓱᒃᑐᖅ ᐊᑭᖓᓂᒃ ᐊᔨᖃᖅᑎᑦᑎᔭᕆᐊᖃᖅᐳᖅ, ᐅᕝᕙᓘᓐᓃᑦ ᐊᑭᖓᑕ 
ᑐᖔᓃᓪᓗᓂ, ᓄᓇᓕᖕᓂ ᑯᐊᐳᕇᓴᒃᑯᑦ ᐊᑭᒋᖁᓇᔭᖅᑕᖓᑕ. 

ᐊᖏᓂᕆᔭᖓ 
 
ᑖᓐᓇ ᐊᑐᐊᒐᖅ ᐊᑐᕐᓂᖃᖅᐳᖅ ᐊᑐᖅᑕᐅᔪᓐᓇᖅᑎᑕᐅᔪᓂᒃ ᓄᓇᓖᑦ ᓄᓇᖁᑎᖏᓐᓄᑦ. 
 
ᑐᑭᖏᑦ 
 
ᐊᑐᒐᒃᓴᐅᔪᑦ ᓄᓇᐃᑦ 
ᓄᓇᐃᑦ ᓇᓗᓇᐃᖅᓯᒪᔪᑦ ᐱᒋᔭᐅᔪᓐᓃᖅᓯᒪᓂᖏᓐᓂᒃ ᑕᐃᑲᓂ ᓄᓇᓕᕆᓂᕐᒧᑦ ᒪᒃᐱᖅᑐᒐᕐᒥ ᐋᖅᑭᒃᑕᐅᓯᒪᕗᑦ 
ᐊᑐᓂᑦ ᓄᓇᓕᖕᓂ ᑯᐊᐳᕇᓴᐅᔪᓄᑦ.  
 
ᑲᒥᓴᓇᐅᑉ ᓄᓇᖁᑎᖏᑦ 
ᑲᒥᓴᓇᐅᑉ ᓄᓇᖁᑎᖓ ᓇᓗᓇᐃᖅᑕᐅᓯᒪᓪᓗᓂ ᑕᐃᑲᓂ ᓄᓇᕗᑦ ᐱᖁᔭ (ᑲᓇᑕ) ᐊᒻᒪᓗ ᑲᒥᓴᓇᐅᑉ ᓄᓇᖁᑎᖓᑕ 
ᐱᖁᔭᖓ, ᐅᕝᕙᓘᓐᓃᑦ ᓄᓇᕗᑦ ᓄᓇᖁᑎᖏᑦ, ᓇᓗᓇᐃᖅᑕᐅᓯᒪᕗᖅ ᑕᐃᑲᓂ ᐊᕕᒃᓯᒪᔪᑦ ᓄᓇᖁᑎᖏᑕ ᐱᖁᔭᖅ 
(ᑲᓇᑕ)-ᒥ ᐊᐅᓚᑕᐅᓪᓗᑎᒡᓗ ᓄᓇᕗᑦ ᒐᕙᒪᒃᑯᖏᓐᓂᑦ (GN)-ᑯᓐᓂᑦ. 
 
ᓴᖅᑭᑎᕆᓂᕐᒧᑦ ᐊᑭᖏᑦ 
ᑖᓐᓇ ᐊᖏᔫᑎᓕᕆᓂᕐᒧᑦ ᐊᑭᖓ ᐋᖅᑭᓲᖑᕗᖅ ᓴᖅᑭᑦᑎᑎᓪᓗᒋᑦ ᓄᓇᒥᒃ, ᐱᔭᖅᑕᐅᔭᕆᓚᐅᖅᑎᓪᓗᒋᑦ 
ᐊᖏᔫᑎᓕᕆᓂᕐᒧᑦ ᐊᑐᖅᑕᐅᔭᕆᐊᓖᑦ ᑮᓇᐅᔭᖅᑖᕈᑕᐅᓯᒪᕙᒃᑐᒥ ᑖᒃᑯᓄᖓᑦ ᐊᑭᑐᔫᑎᓕᕆᓂᕐᒧᑦ ᐅᕝᕙᓘᓐᓃᑦ 
ᐊᐃᑦᑑᓯᐊᓄᑦ ᐱᔭᐅᕙᒃᑐᑦ ᓄᓇᕗᑦ ᒐᕙᒪᒃᑯᖏᓐᓂᑦ (GN)-ᑯᓐᓂᑦ. ᐊᖏᔫᑎᓕᕆᓂᕐᒧᑦ ᐊᑭᖏᑦ 
ᐃᓚᖃᑐᐃᓐᓇᕆᐊᖃᖅᐳᑦ ᐅᑯᓂᖓ, ᑖᒃᑯᓄᖓᑐᐊᖑᖏᑦᑐᕐᓗ: 
 

(a) ᐸᕐᓇᐃᓂᖅ ᐱᓕᕆᐊᖃᕐᓂᕐᓗ ᐋᖅᑭᒃᓯᒪᓂᒃᓴᖓᓂᒃ; 
(b) ᐱᓕᕆᐊᖑᔪᒥᒃ ᐊᐅᓚᑦᑎᓂᖅ; 
(c) ᐊᖅᑯᑎᒃᓴᖓᓂᒃ ᐋᖅᑭᒃᓱᐃᓂᖅ; 
(d) ᐅᖅᑰᓴᐅᑎᐅᑉ ᓱᐴᕐᕕᒃᓴᖏᑦ ᑯᕕᓯᔪᓐᓇᕐᕕᒃᓴᐃᓪᓗ ᓴᓇᔭᐅᓂᖏᑦ; 
(e) ᐱᓱᒡᕖᑦ ᐊᖅᑯᑎᐅᑉ ᑭᒡᓕᖓᒍᑦ; 
(f) ᑐᐊᑉᐲᖅᓱᖅᑕᐅᓂᖏᑦ; 
(g) ᑭᓱᑕᖃᖏᓐᓂᖏᓐᓂᒃᓴᖏᑦ; 
(h) ᐃᒪᐅᑉ ᐊᖅᑯᑎᒃᓴᖏᑦ ᑯᕕᖅᑕᕐᕖᓪᓗ ᐊᖅᑯᑎᒃᓴᖏᑕᑦ; 
(i) ᐆᒻᒪᖅᑯᑎᑦ ᐊᖅᑯᑎᒃᓴᖏᑦ; 
(j) ᒪᓕᒐᑎᒍᑦ ᖃᐅᔨᓴᖅᑕᐅᓂᖏᑦ; 
(k) ᐅᕐᑳᓚᐅᑎᖏᑦ; 
(l) ᓄᓇᖁᑎᖓᓄᑦ ᐃᓚᔭᐅᓂᖓ/ᐅᕝᕙᓘᓐᓃᑦ ᐲᔭᐃᕝᕕᐅᓂᖓᓄᑦ ᐊᑭᖏᑦ; ᐊᒻᒪᓗ 

(m) ᑮᓇᐅᔭᖅᑖᖅᑎᑕᐅᓃᑦ ᐊᒻᒪ ᐃᓚᒋᐊᕈᑎᖏᓐᓄᑦ ᐊᑭᖏᑦ ᐱᕈᖃᑦᑕᕐᓂᖏᑦ ᓄᓇᖁᑎᖓ 
ᐋᖅᑭᒃᑕᐅᓇᓱᐊᖅᑎᓪᓗᒍ. 

 
ᐋᖅᑭᒃᓯᒪᓂᖓ ᓄᓇᖓᑕ 
ᓂᐅᕕᐊᒃᓴᐅᓂᖓ, ᐊᑐᖅᑐᐊᒐᒃᓴᐅᓂᖓᓄᑦ ᐅᕝᕙᓘᓐᓃᑦ ᐋᖅᑭᒃᓯᒪᓂᕆᔭᖓᓄᑦ ᓄᓇᐅᑉ. (ᐃᓚᖓ 3 ᑕᕝᕙᓂ 
ᑲᒥᓴᓇᐅᑉ ᓄᓇᖁᑎᖓᓄᑦ ᐱᖁᔭ)-ᒥ. 
 
ᓴᓇᑎᑦᑎᔨᓂᒃ ᐊᑐᖅᐸᖕᓂᖏᑦ 
ᐊᑐᖅᐸᒃᑐᑦ ᐱᓕᕆᐊᖃᖅᖢᑎᒃ ᓴᓇᑎᑦᑎᓂᕐᒥᒃ, ᐋᖅᑭᒃᓱᐃᓂᕐᒥᒃ, ᐅᕝᕙᓘᓐᓃᑦ ᐱᒃᓴᖃᖅᑎᑦᑎᕙᒃᑐᑦ 
ᐊᑐᖅᑕᐅᔪᒃᓴᓂᒃ ᓴᓇᕐᕈᑎᓂᒡᓘᓐᓃᑦ ᐅᕝᕙᓘᓐᓃᑦ ᐋᖅᑭᒃᓯᒪᔪᑐᖃᕐᒥᒃ ᐊᐅᓪᓚᑦᑎᕙᒃᑐᑦ.  

ᓄᓇᐅᑉ ᐊᐅᓚᑕᐅᓂᖓᓄᑦ ᐊᖏᖃᑎᒌᒍᑎᑦ 
ᑳᓐᑐᓛᖑᔪᖅ ᑖᒃᑯᖕᓄᙵᒃ ᓄᓇᓕᖕᓂ ᑯᐊᐳᕇᓴᒃᑯᓐᓂᑦ ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ (GN) ᓇᓗᓇᐃᖅᓯᒪᓗᓂ 
ᖃᓄᐃᓕᐅᖅᑕᐅᓂᐊᕐᓂᖓ, ᐊᑐᕆᐊᓖᑦ ᒪᓕᒋᐊᓖᓪᓗ ᓅᑕᐅᓂᖓᓄᑦ ᓄᓇᐅᔪᖅ ᓄᓇᕗᑦ ᒐᕙᒪᒃᑯᓐᓂᑦ ᓄᓇᓕᖕᓂ 
ᑯᐊᐳᕇᓴᒃᑯᖏᓐᓄᑦ. 
 
 
 
ᓄᓇᖏᑦ 
ᓄᓇ ᐃᓛᒃᑰᖅᑐᖅ, ᐋᖅᑭᒃᑕᐅᓂᖏᑕ ᐊᑭᖏᑦ ᒪᓕᒃᑭᓪᓗᑎᒃ ᐱᑕᖃᖁᔭᐅᓂᖓᓂᒃ ᓄᓇᓕᖕᓂ ᑯᐊᐳᕇᓴᒃᑯᓐᓂᑦ 
ᐅᕝᕙᓘᓐᓃᑦ ᒪᓕᒐᖕᑎᒍᑦ ᖃᐅᒡᓴᖅᑕᐅᓯᒪᔪᑦ ᐱᔾᔪᑎᖃᕐᓗᑎᒃ ᐊᑐᖅᑐᐊᖅᑕᐅᔪᒃᓴᐅᓂᖓᓂᒃ ᐅᕝᕙᓘᓐᓃᑦ ᐊᓯᖏᑎᒍᑦ 
ᐱᔭᐅᑎᑦᑎᓂᐊᕐᓗᑎᒃ. 
 
ᓄᓇᒥᒃ ᐊᑐᖅᑐᐊᕐᓂᕐᒧᑦ ᐊᑭᖏᑦ 
ᐊᑭᖏᑦ ᐋᖅᑭᒃᑕᐅᕙᒃᑐᑦ ᓄᓇᓕᖕᓂ ᑯᐊᐳᕇᓴᒃᑯᓐᓂᑦ ᒪᓕᒃᖢᑎᒃ ᓄᓇᐅᑉ ᓴᖅᑭᑕᐅᓂᖓᑕ ᐊᑭᖓᓂᒃ 
ᐋᖅᑭᒃᓯᒪᔪᑎᒍᑦ ᓄᓇᓕᕆᓂᕐᒧᑦ ᒪᓕᒐᕋᓛᒃᑯᑦ. 
 
ᓂᐅᕕᐊᖑᔪᓐᓇᕐᓂᖏᑕ ᐊᑭᖏᑦ 
ᑖᓐᓇ ᐊᑭᖓ ᓄᓇᐅᑉ ᐃᓚᖓᓂᒃ ᓂᐅᕕᕈᒪᔪᖅ ᐊᑭᖃᖅᑎᑦᑎᓇᓱᐊᕈᓐᓇᖅᐳᖅ ᐊᑭᒋᖁᔭᒥᓂᒃ ᓂᐅᕐᕈᑎᖃᕈᒪᔫᑉ 
ᓈᒪᒋᓗᓂᐅᒃ. ᓂᐅᕕᕋᓱᐊᕐᓂᐅᑉ ᐊᑭᖓ ᖃᐅᔨᔭᐅᔪᓐᓇᖅᐳᖅ ᓄᓇᖁᑎᑦ ᐊᑭᖏᓐᓂᒃ ᖃᐅᔨᒪᔨᑕᒻᒪᕆᖕᒥᑦ 
ᐱᔪᓐᓇᐅᑎᖃᖅᑑᓗᓂᓗ ᐅᕝᕙᓘᓐᓃᑦ ᓄᓇᓂᒃ ᖃᐅᔨᓴᖅᑎᒥᑦ ᐅᕝᕙᓘᓐᓃᑦ ᐃᓄᖕᓄᑦ ᐊᑭᑦᑐᕋᐅᑕᐅᓂᒃᑯᑦ. 
 
ᓄᓇᓕᖕᓂ ᑯᐊᐳᕇᓴᓐ  
ᓄᓇᓕᖕᓂ ᒐᕙᒪᒋᔭᐅᔪᖅ ᓴᖅᑭᑕᐅᓯᒪᓪᓗᓂ ᐊᑐᖅᖢᑎᒃ ᑖᔅᓱᒥᖓ ᓄᓇᓕᐸᐅᔭᕐᓄᑦ, ᓄᓇᓕᖕᓄᑦ, ᓄᓇᓕᕋᓛᓄᓪᓗ 
ᐱᖁᔭᖅ, ᐱᖁᔭᖅ, ᐅᕝᕙᓘᓐᓃᑦ Hᐋᒻᓚᒃᑯᑦ ᐱᖁᔭᖓ. 
 
ᓄᓇᓕᖕᓂ ᓄᓇᖁᑕᐅᔪᑦ  
ᓄᓇ ᑕᒪᓐᓇ ᓄᓇᓖᑦ ᑭᒡᓕᖓ ᓇᓗᓇᐃᖅᑕᐅᓯᒪᕗᖅ ᐊᒡᓚᖏᑦ 14.1.1-ᒥ ᑕᐃᑲᓂ ᓄᓇᕗᑦ ᓄᓇᑖᕐᓂᕐᒧᑦ ᐊᖏᕈᑎᒥ 
(NLCA)-ᒥ. 
 
ᓄᓇᓕᙳᖅᑎᑕᐅᓯᒪᔪᖅ  
ᓇᓗᓇᐃᖅᑕᐅᓯᒪᓂᖓ ᓄᓇᐅᑉ ᓄᓇᙳᐊᑎᒍᑦ ᐱᔪᓐᓇᕐᓂᖃᕐᕕᐅᓪᓗᓂᓗ ᓄᓇᓕᖕᓂ ᖁᐊᐳᕇᓴᒃᑯᖏᓐᓂᑦ. 

 
ᓄᑖᑦ ᓄᓇᖁᑎᒃᓴᒫᖑᔪᑦ 
ᓇᓗᓇᐃᖅᑕᐅᓯᒪᕗᑦ ᑖᒃᑯᓄᖓ ᑐᕌᖓᔪᑦ ᓄᓇᓖᑦ ᓄᓇᖁᑎᖏᑕ ᐊᐅᓚᑕᐅᓂᖏᓐᓄᑦ ᒪᓕᒐᕌᓛᒥ.  
 
ᐃᓂᒋᔭᐅᖏᑦᑐᒥ ᐊᑭᓕᒐᒃᓴᐃᑦ 
ᓄᓇᓕᖕᓂ ᑯᐊᐳᕇᓴᐅᔪᑦ ᐋᖅᑭᒃᓯᑐᐃᓐᓇᕆᐊᖃᕆᕗᑦ ᐊᑭᓕᒃᑲᓐᓂᒐᒃᓴᒥᒃ ᓄᓇᒥᒃ ᐊᑐᖅᑐᐊᕐᓂᕐᒧᑦ 
ᐃᓚᐃᓐᓇᖓᓕᒡᓘᓐᓃᑦ ᑕᒪᒃᑭᖅᑐᒥᒡᓘᓐᓃᑦ ᐃᑲᔫᑕᐅᓂᐊᖅᑐᒥᒃ ᓄᑖᒧᑦ ᐊᖏᔫᑎᓕᕆᓂᐅᑉ ᐊᑭᖓᑕ ᐃᓚᖓᓄᑦ 
ᐅᕝᕙᓘᓐᓃᑦ ᐊᖏᓕᒋᐊᖅᑕᐅᔾᔪᑎᖓᓄᑦ ᓴᓇᔭᐅᔫᑉ, ᐃᓚᐅᓪᓗᓂ ᓄᓇᒧᑦ, ᑕᕝᕗᖓᓪᓚᕆᒃ, ᑭᓯᐊᓂ 
ᑭᑭᑦᑎᖏᒃᑭᓪᓗᓂ, ᐱᓇᔭᖅᑕᖓᓂᒃ ᐊᑐᖅᑐᐊᕐᓂᐊᖅᑑᑉ. ᑖᓐᓇ ᓴᓇᕝᕕᐅᔪᖅ ᓄᓇ ᐃᓂᖃᕆᐸᖃᙱᓚᖅ ᓄᓇᓖᑦ 
ᓄᓇᖁᑎᖓᓂ ᐊᑐᖅᑐᐊᖅᑕᐅᓂᐊᓕᖅᑐᖅ. ᓲᕐᓗ ᐱᔾᔪᑎᒋᓗᒍ, ᐱᐅᓯᒋᐊᖅᑕᐅᑎᑦᑎᓗᓂ ᐃᒪᐅᑉ/ᑯᕕᖅᑕᕐᕕᐅᑉ 
ᐊᖅᑯᑎᖓᓂᒃ. 
 
ᐊᓯᔾᔨᖅᑕᐅᓂᕐᒧᑦ ᐊᑭᖏᑦ 
ᑖᓐᓇ ᓇᓚᐅᑦᑖᖅᑕᐅᓯᒪᔪᖅ ᐋᖅᑭᒃᓯᕕᐅᓂᐊᒃᓂᖓᓄᑦ ᐊᑭᖏᑦ ᐃᓚᐃᓐᓇᖓᓄᑦ ᓄᓇᐅᑉ, 
ᒫᓐᓇᓕᓴᕈᖅᑎᑕᐅᓯᒪᓗᑎᒃ ᐊᕐᕌᒍᒧᑦ, ᐃᒃᐱᒋᖃᓯᐅᔾᔭᐅᓯᒪᓗᓂ ᓴᓇᔭᐅᓂᖓᑕ ᐊᑭᖓ ᓄᓇᖁᑎᒃᓴᐅᑉ ᓄᓇᓕᖕᓂ, 
ᐃᓚᐅᑎᑕᐅᖕᒥᓗᑎᒃ ᓄᓇᐅᑉ ᓇᓃᓐᓂᖓᓄᑦ ᐊᑐᕆᐊᓖᑦ. 

ᓄᓇᐅᑉ ᐃᓂᖃᕐᕕᖓᑕ ᖃᓄᐃᓐᓂᖏᑦ 
ᓇᓃᓐᓂᕐᒧᑦ ᐊᑐᕐᓂᖃᑐᐊᖅᐸᑦ, ᐊᑐᕆᐊᓖᑦ ᐊᑐᖅᑕᐅᑐᐃᓐᓇᕆᐊᖃᖅᐳᑦ ᓄᓇᓕᖕᓂ ᑯᐊᐳᕇᓴᒃᑯᓐᓂᑦ 
ᐃᓚᒋᐊᖅᑕᐅᓗᑎᒃ ᐲᖅᓯᕝᕕᐅᓗᑎᒡᓘᓐᓃᑦ 25-ᐳᓴᓐᓗᐊᒥᒃ ᓴᖅᑭᑕᐅᓂᖓᑕ ᐊᑭᖓᓂᑦ ᓄᑖᓄᑦ 
ᐃᓂᒃᓴᐅᔪᓐᓇᖅᑐᓄᑦ ᐅᕝᕙᓘᓐᓃᑦ ᐊᓯᔾᔨᖅᑕᐅᓂᖓᓄᑦ ᐱᑕᖃᖅᐸᒌᖅᑑᑉ ᓄᓇᖁᑎᒃᓴᐅᑉ. ᐊᑐᖅᑎᑕᐅᔪᓐᓇᖅᑐᑦ 
ᐅᑯᐊᖑᑐᐃᓐᓇᕆᐊᖃᖅᐳᑦ: 
 

(a) ᐊᖏᓂᖓ ᓄᓇᐅᑉ ᐃᓚᖓᑕ; 
(b) ᐃᓂᒃᓴᐅᑉ ᖃᓄᐃᓕᖓᓂᖏᑦ (ᖁᕝᕙᓯᖕᓂᖓᑕ ᑲᓅᑎᒋᓂᖓ, ᐊᖏᓂᖓ ᓄᓇᓕᖅᓱᖅᑕᐅᓂᖓᑕ,  
       ᐊᓯᖏᓪᓗ.); 
(c) ᐃᓂᖃᕐᕕᒃᑯᒥᒋᔭᐅᓇᔭᖅᑐᑦ ᐱᑕᖃᖅᐸᑕ (ᓲᕐᓗ., ᑰᒃ, ᑰᒐᓛᑦ ᐅᕝᕙᓘᓐᓃᑦ ᑕᓯᖅ,     
       ᑕᑯᔭᒐᖃᑦᑎᐊᕈᓐᓇᖅᑐᒥ, ᑕᒪᒃᑯᓂᖓᒐᓗᒃ.); 
(d) ᓴᓂᓕᖃᕐᓗᓂ ᓄᓇᒥᒃ ᐊᑐᖅᑕᐅᕙᒃᑐᒥᒃ; ᐊᒻᒪᓗ 
(e) ᑐᒃᓯᕋᖅᑕᐅᓯᔪᑦ ᓄᓇᐃᑦ. 

 
ᑕᐃᒪᐃᒃᑲᓗᐊᖅᑎᓪᓗᒋᑦ, ᐊᓯᔾᔨᖅᑕᐅᓂᖏᑦ ᐊᑭᖏᑕ ᓄᓇᒥᒃ ᐊᑐᖅᑐᐊᕐᓂᕐᒧᑦ ᐊᑭᑦᑐᓗᕆᐊᖃᖏᑦᑐᓐᓇᖅᑐᖅ 
ᓴᓇᔭᐅᓂᖓᓄᑦ ᐊᑭᖏᑦ ᓇᓕᐊᓐᓄᓪᓚᕆᒃ ᑐᕌᖓᓂᖓ ᒪᓕᒡᓗᒍ. 
 
ᐱᓕᕆᐊᒃᓴᐃᑦ ᑲᒪᒋᔭᕆᐊᓖᓪᓗ 
 
1. ᒥᓂᔅᑕ 

 
ᑖᓐᓇ ᒥᓂᔅᑕᐅᔪᖅ ᓄᓇᓕᖕᓂ ᒐᕙᒪᒃᑯᓐᓂᓗ ᐱᔨᑦᑎᕋᖅᑎᒃᑯᓐᓂ (CGS)-ᑯᓐᓂ ᐃᒪᐃᑐᐃᓐᓇᕆᐊᖃᖅᐳᖅ: 
 
(a) ᐱᕙᒡᓗᓂᒋᑦ ᐱᓇᓱᒍᑎᒋᔭᐅᔪᑦ ᓄᓇᓕᖕᓂ ᑯᐊᐳᕇᓴᒃᑯᓐᓂᑦ ᐃᓚᐅᓕᕈᓐᓇᖁᓪᓗᒋᑦ ᓄᓇᐅᑉ 

ᐊᐅᓚᑕᐅᓂᖓᓄᑦ ᐊᖏᖃᑎᒌᒍᑎᒧᑦ; 
 

(b) ᐋᔩᖃᑎᖃᖅᐸᒡᓗᓂ, ᐋᖅᑭᒃᓯᕙᒡᓗᓂ ᓄᑖᕈᕆᐊᖅᓯᕙᒡᓗᓂᓗ ᓄᓇᐅᑉ ᐊᐅᓚᑕᐅᓂᖓᓄᑦ 
ᐊᖏᖃᑎᒌᒍᑎᓂᒃ ᒪᓕᒡᓗᓂ ᑖᔅᓱᒥᖓ ᐊᑐᐊᒐᕐᒥᒃ; ᐊᒻᒪᓗ 
 

(c) ᐊᖏᖅᑎᐅᕙᒡᓗᓂ ᓄᓇᓕᖕᓂ ᑯᐊᐳᕇᓴᒃᑯᑦ ᑐᒃᓯᕋᐅᑎᖏᓐᓂᒃ ᐊᑭᑭᓐᓂᕐᓴᒥᒃ ᐊᑭᖃᖁᔨᓂᕐᒧᑦ 
ᓴᓇᔭᐅᓂᖏᓐᓄᑦ ᐊᑭᒋᓇᔭᖅᑕᖓᑕ ᑐᖔᓃᑦᑐᓂᒃ, ᓄᓇᖁᑎᒃᓴᐅᓇᔭᖅᑐᑦ ᓴᖅᑭᑎᖅᑕᐅᔪᑦ 
ᑮᓇᐅᔭᖃᖅᑎᑕᐅᓪᓗᑎᒡᓗ ᓄᓇᕗᑦ ᒐᕙᒪᒃᑯᖏᓐᓂᑦ ᐅᕝᕙᓘᓐᓃᑦ ᑮᓇᐅᔭᓕᕆᕝᕕᖕᓂᑦ; 

 
2. ᒥᓂᔅᑕᐅᑉ ᑐᖓᓕᖓ 

 
ᑖᓐᓇ ᒥᓂᔅᑕᐅᑉ ᑐᖏᓕᖓ ᓄᓇᓕᖕᓂ ᒐᕙᒪᒃᑯᓐᓂᓗ ᐱᔨᑦᑎᕋᖅᑎᒃᑯᓐᓄᑦ ᐱᓂᐊᒐᒃᓴᖃᖅᐳᖅ 
ᐊᐅᓚᑦᑎᓂᐅᔪᓂᒃ ᓴᖅᑭᑕᐅᔪᓂᒃ ᒪᓕᒋᐊᖃᕐᓂᕐᓂᒃ ᑖᔅᓱᒧᖓ ᐊᑐᐊᒐᕐᒧᑦ. 
 
ᑖᓐᓇ ᒥᓂᔅᑕᐅᑉ ᑐᖓᓕᖓ (ᐅᕝᕙᓘᓐᓃᑦ ᐃᓂᖓᓃᑦᑐᖅ) ᐃᒪᐃᓕᐅᖅᑐᒃᓴᐅᕗᖅ: 
 
(a) ᐊᑐᓕᖅᑕᐅᑎᑦᑎᓗᓂ ᓄᓇᐅᑉ ᐊᐅᓚᑕᐅᓂᖓᓄᑦ ᐊᖏᖃᑎᒌᒍᑎᓂᒃ ᐋᖅᑭᒃᑕᐅᔪᓂᒃ ᒥᓂᔅᑕᒧᑦ; 

 
(b) ᓇᐅᑦᑎᖅᓱᕐᓗᓂᒋᑦ ᓄᓇᓕᖕᓂ ᑯᐊᐳᕇᓴᒃᑯᑦ ᐊᑐᑦᑎᐊᕋᓗᐊᕐᒪᖔᒋᑦ ᐊᑐᕆᐊᖃᖅᑕᒥᖕᓂᒃ ᓄᓇᐅᑉ 

ᐊᐅᓚᑕᐅᓂᖓᓄᑦ ᐊᖏᖃᑎᒌᒍᑎᓂᒃ; ᐊᒻᒪᓗ 
 

(c) ᐋᖅᑭᒃᓯᕙᓪᓕᐊᓯᒪᓗᓂ ᑎᑎᖅᑲᒃᑯᑦ ᐊᐅᓚᑕᐅᓂᖏᓐᓂᒃ ᐊᑐᒐᒃᓴᐅᓕᖅᑐᓕᒫᑦ ᑲᐅᔨᓴᖅᑕᐅᓂᑯᐃᑦ 
ᑲᒥᓴᓇᐅᑉ ᓄᓇᖁᑎᖏᑦ ᓄᓇᓖᑦ ᑯᐊᐳᕇᓴᒃᑯᖏᓐᓄᑦ ᒪᓕᒡᓗᑎᒃ ᑖᔅᓱᒥᖓ ᐊᑐᐊᒐᕐᒥᒃ; 
ᑐᓂᓯᖃᑦᑕᕐᓂᐊᕐᓗᓂᓗ ᓄᓇᓕᖕᓂ ᑯᐊᐳᕇᓴᐅᔪᓂᒃ ᓄᓇᙳᐊᓂᒃ, ᐸᖅᓇᒃᑕᐅᓯᒪᔪᓂᒃ ᐊᒻᒪ ᓄᓇᐅᑉ 
ᒥᒃᓵᓄᑦ ᑎᑎᖅᑲᓂᒃ ᑖᔅᓱᒧᖓ ᑐᕌᖓᔪᓂᒃ. 

ᐱᑎᑦᑎᔾᔪᑎᑦ 
 
1. ᓄᓇᐅᑉ ᐊᐅᓚᑕᐅᓂᖓᓄᑦ ᐊᖏᖃᑎᒌᒍᑎᑦ 

 
(a) ᑖᓐᓇ ᐱᔾᔪᑎᖃᖅᐳᖅ ᓄᓇᐅᑉ ᐊᐅᓚᑕᐅᓂᖓᓄᑦ ᐊᖏᖃᑎᒌᒍᑎ ᐱᔪᓐᓇᖁᔭᐅᓪᓗᓂ ᒥᓂᔅᑕᐅᔪᖅ 

ᐱᔪᓐᓇᖅᑎᑦᑎᔪᓐᓇᕐᓗᓂ ᓄᓇᓕᖕᓂ ᑯᐊᐳᕇᓴᒃᑯᓐᓂᒃ ᐱᓕᕆᔨᓪᓚᕆᐅᓕᖁᓪᓗᒋᑦ ᓴᒃᑯᑦᑎᓂᕐᒥᒃ 
ᑲᒥᓴᓇᐅᑉ ᓄᓇᖁᑎᖓᓂᒃ ᑭᒃᑯᑐᐃᓐᓇᕐᓄᑦ, ᑕᕝᕙᓂ ᓄᓇᓕᖕᓂ. 
 

(b) ᑖᓐᓇ ᒥᓂᔅᑕ ᐊᖏᕈᓐᓇᖅᐳᖅ ᐱᓇᓱᒍᑎᒋᔭᐅᔪᒥᒃ ᓄᓇᓕᖕᓂ ᑯᐊᐳᕇᓴᒃᑯᓐᓂᑦ ᐱᖃᑕᐅᓕᖁᓗᒋᑦ 
ᓄᓇᐅᑉ ᐊᐅᓚᑕᐅᓂᖓᓄᑦ ᐊᖏᖃᑎᒌᒍᑎᒧᑦ ᐃᒪᓐᓇᐃᓐᓂᐊᕐᓗᓂ, ᒥᓂᔅᑕᐅᑉ ᐅᖃᓯᖓᒍᑦ, ᑖᓐᓇ 
ᓄᓇᓕᖕᓂ ᑯᐊᐳᕇᓴᐅᔪᖅ ᐱᔪᓐᓇᖅᐳᖅ ᐅᑯᓂᖓ: 
 
(i) ᑭᓱᑐᐃᓐᓇᕐᓄᑦ ᓄᓇᓕᖕᓂ ᐊᒻᒪ ᑮᓇᐅᔭᓕᕆᓂᕐᒧᑦ ᐊᐅᓚᑦᑎᓂᕐᒥᒃ; 

 
(ii) ᓄᓇᒥᒃ ᐱᓕᕆᐊᖃᕈᓐᓇᕐᓂᕐᒧᑦ ᐊᐅᓚᑦᑎᔪᓐᓇᕐᓂᕐᒧᓪᓗ; ᐊᒻᒪᓗ 

 
(iii)   ᓄᓇᓕᖕᓄᑦ ᐸᕐᓇᐃᓂᖅ ᐊᒻᒪ ᓄᓇᐅᑉ ᐊᑐᖅᑕᐅᓂᖓᓄᑦ ᐊᐅᓚᑦᑎᔪᓐᓇᕐᓂᖅ. 

 
(c) ᑕᐃᒃᑯᓄᖓ ᓄᓇᓕᖕᓄᑦ ᑭᒡᓕᖃᖅᑐᒥᒃ ᐱᔪᓐᓇᕐᓂᖃᖅᑐᓄᑦ ᓄᓇᓂᒃ ᐱᓕᕆᐊᖃᕐᓂᕐᒥᒃ 

ᐊᐅᓚᑦᑎᓂᕐᒥᒡᓗ, ᖃᓄᐃᓕᖓᓂᖏᑦ ᓄᓇᐅᑉ ᐊᐅᓚᑕᐅᓂᖓᓄᑦ ᐊᖏᖃᑎᒌᒍᑎᑦ 
ᐃᒪᐃᑐᐃᓐᓇᕆᐊᖃᕆᕗᑦ: 
 
(i) ᑖᓐᓇ ᐃᓚᐃᓐᓇᖓ ᓄᓇᐅᑉ ᐊᑑᑎᖃᖅᐸᑦ ᐊᖏᖃᑎᒌᒍᑎᒧᑦ; 

 
(ii) ᐅᓂᒃᑲᐅᓯᐅᓯᒪᓂᖓ ᐃᓚᑰᒃᐸᑦ, ᑭᒃᑯᓐᓂᓪᓗ ᖃᐅᔨᒪᔭᐅᓇᓱᒃᑐᕕᓂᐅᒃᐸᑦ, ᓄᓇᓕᖕᓂ ᑯᐊᐳᕇᓴᒃᑯᑦ 

ᐃᑲᔪᕆᐊᖃᖅᑐᕕᓂᐅᒃᐸᑦ ᕿᒥᕐᕈᔭᕆᐊᖃᖅᑎᓪᓗᒋᑦ ᐊᖏᖃᑎᒌᒍᑎᒥᒃ; ᐊᒻᒪᓗ 
 

(iii) ᓇᐃᒋᐊᖅᓯᓗᑎᒃ ᐊᖏᖃᑎᒌᒍᑎᒥᒃ. 
 

(d) ᑖᓐᓇ ᒥᓂᔅᑕ ᐃᓚᓕᐅᔾᔨᔪᓐᓇᖅᐳᖅ ᐅᕝᕙᓘᓐᓃᑦ ᓄᑖᕈᕆᐊᖅᓯᓗᓂ ᓄᓇᐅᑉ ᐊᐅᓚᑕᐅᓂᖓᓄᑦ 
ᐊᖏᖃᑎᒌᒍᑎᒥᒃ ᓄᓇᓕᖕᓂ ᑯᐊᐳᕇᓴᒃᑯᓐᓂᑦ ᓴᖅᑭᑕᐅᔪᒥᒃ ᕼᐋᒻᓚᑦᑯᑦ ᑲᑎᒪᔨᖏᓐᓂᑦ 
ᑲᔪᓯᑎᑕᐅᓯᒪᔪᒥᒃ ᓄᓇᒥᒃ ᐱᓕᕆᐊᖃᕐᓂᕐᒧᑦ ᒪᓕᒐᕋᓛᖏᓐᓂ.  
 

(e) ᐊᑐᓕᖅᑎᑦᑎᓂᕐᒥᒃ ᓄᓇᐅᑉ ᐊᐅᓚᑕᐅᓂᖓᓄᑦ ᐊᖏᖃᑎᒌᒍᑎᒥᒃ: 
 
(i) ᑕᒪᑐᒧᖓ ᑲᒥᓴᓇᐅᑉ ᓄᓇᖁᑎᖓᓄᑦ ᓇᓗᓇᐃᖅᑕᐅᓯᒪᔪᒧᑦ ᓄᓇᒥᒃ ᐊᐅᓚᑦᑎᓂᕐᒧᑦ 

ᐊᖏᖃᑎᒌᒍᑎᒥ, ᑖᓐᓇ ᒥᓂᔅᑕᐅᑉ ᑐᖏᓕᖓ ᐱᖃᑦᑕᕐᓂᐊᙱᓚᖅ ᐊᖏᖅᑎᐅᕙᖏᓪᓗᓂᓗ 
ᓄᓇᒥᒃ ᐱᓇᓱᒍᑎᒋᔭᐅᔪᓄᑦ ᓇᖕᒥᓂᖃᖅᑎᐅᔪᓂᒃ, ᑲᑐᔾᔨᓇᓱᐊᖅᑐᓂᒃ, ᐅᕝᕙᓘᓐᓃᑦ 
ᑯᐊᐳᕇᓴᐅᔪᓂᒃ. ᑖᓐᓇ ᐱᔭᒃᓴᕆᔭᐅᔪᖅ ᑐᓐᓂᖅᑯᑕᐅᕙᒃᐳᖅ ᓄᓇᓕᖕᓂ ᑯᐊᐳᕇᓴᐅᔪᓄᑦ ᐊᒻᒪᓗ 
ᓄᓇᓕᖕᓂ ᐱᓕᕆᔨᐅᔪᒥᒃ ᑎᒃᑯᐊᖅᑕᐅᔪᖃᕋᔭᖅᐳᖅ ᓄᓇᓕᕆᔨᐅᖁᔭᐅᓗᓂ ᐊᑐᐊᖅᓯᓗᑎᒃ 
ᑲᒥᓴᓇᐅᑉ ᓄᓇᖁᑎᖏᑕ ᐊᑐᐊᒐᖏᓐᓂᒃ; 
 

(ii) ᐅᖃᖃᑎᖃᕐᓂᒃᑯᑦ ᓄᓇᓕᖕᓂ ᑯᐊᐳᕇᓴᒃᑯᓐᓂᒃ, ᑖᓐᓇ ᒥᓂᔅᑕᐅᑉ ᑐᖏᓕᖓ 
ᑎᑎᖃᓕᐅᖅᑎᑦᑎᔭᕆᐊᖃᖅᐳᖅ ᐊᑐᕆᐊᖃᓕᖅᑎᑦᑎᓗᓂᓗ ᐊᑐᒐᒃᓴᐅᔪᓕᒫᓂᒃ 
ᖃᐅᔨᓴᖅᑕᐅᓯᒪᔪᓂᒃ ᑲᒥᓴᓇᐅᑉ ᓄᓇᖁᑎᖏᓂᒃ ᓄᓇᓕᖕᓂ ᑯᐊᐳᕇᓴᐅᔪᓄᑦ, ᒪᓕᒡᓗᓂ 
ᑲᒥᓴᓇᐅᑉ ᓄᓇᖁᑎᖓᑕ ᐊᑐᖅᑐᐊᕐᓂᕐᒧᑦ ᐊᑭᖏᓐᓄᑦ ᐊᑐᐊᒐᕐᒥᒃ, ᐊᒻᒪᓗ ᒪᓕᒡᓗᓂ ᓄᓇᕗᑦ 
ᓄᓇᑖᕐᓂᕐᒧᑦ ᐊᖏᖃᑎᒌᒍᑎᒥᒃ. 

(iii) ᑖᓐᓇ ᒥᓂᔅᑕᐅᑉ ᑐᖓᓕᖓ ᑐᓂᓯᓂᐊᖅᐳᖅ ᓄᓇᓕᖕᓂ ᑯᐊᐳᕇᓴᐅᔪᓄᑦ ᓄᓇᙳᐊᓂᒃ, 
ᐸᕐᓇᐅᑎᓂᒃ ᐊᒻᒪ ᓄᓇᒧᑦ ᑐᓴᐅᒪᔾᔪᑎᓂᒃ ᐱᔭᕆᐊᓖᑦ ᒪᓕᒡᓗᒋᑦ. 

 
2. ᓄᓇᓕᖕᓂ ᓄᓇᒥᒃ ᐊᐅᓚᑎᑦᓂᕐᒧᑦ ᒪᓕᒐᕋᓛᖅ: 

 
ᑖᓐᓇ ᒥᓂᔅᑕ ᐊᖏᖅᑎᐅᔪᓐᓇᖅᐳᖅ ᓄᓇᓕᖕᓂ ᓄᓇᒥᒃ ᐊᐅᓚᑎᑦᓂᕐᒧᑦ ᒪᓕᒐᕋᓛᒥᒃ ᒪᓕᒡᓗᓂ ᓄᓇᓕᕐᔪᐊᑦ, 
ᓄᓇᓖᑦ, ᓄᓇᓕᕋᓛᓪᓗ ᐱᖁᔭᖅᒥᒃ, ᐅᕝᕙᓘᓐᓃᑦ ᑖᔅᓱᒥᖓ Hᐋᒻᓚᐅᔪᓄᑦ ᐱᖁᔭᖅᒥᒃ, ᐊᑐᖅᑕᐅᓗᑎᒃ 
ᒪᓕᒐᕋᓛᒦᑦᑐᑦ ᐃᓚᖃᕐᒪᑕ ᐊᑐᖅᑕᐅᖃᓯᐅᑎᔭᕆᐊᓕᖕᓂᒃ ᐅᑯᓂᖓ: 
 
(a) ᓄᓇᒥᒃ ᑐᒃᓯᕋᐅᑎᒧᑦ ᐊᖏᑕᐅᓇᓱᐊᕐᓂᖓᓄᑦ ᐱᓕᕆᐊᖑᓂᖏᑦ 

 
(i) ᑖᓐᓇ ᓄᓇᒥᒃ ᐊᐅᓚᑦᑎᓂᕐᒧᑦ ᒪᓕᒃᑕᐅᕙᒃᑐᖅ ᓄᓇᓕᖕᓂ ᑯᐊᐳᕇᓴᐅᔪᓂᑦ ᓈᒻᒪᖕᓂᐊᖅᐳᖅ 

ᒪᓕᒐᒃᓴᐅᓗᓂᓗ ᐃᓗᐊᙱᓕᐅᕈᑎᑕᖃᕐᓂᖅᑎᓪᓗᒍ ᓲᕐᓗ ᐊᑕᐅᓯᐅᖏᑦᑐᑦ ᐃᓄᐃᑦ 
ᐱᓇᓱᒃᑎᓪᓗᒋᑦ ᓄᓇᒥᒃ ᑖᔅᓱᒥᖓᔅᓴᐃᓐᓇᖅ. 
 

(ii) ᓄᓇᓕᖕᓂ ᑯᐊᐳᕇᓴᐅᔪᖅ ᖃᓄᐃᓕᓯᔭᕆᐊᖃᙱᓚᖅ ᓄᓇᒥᒃ ᑭᒃᑯᓕᒫᓄᑦ ᐱᒋᔭᐅᔪᒥᒃ ᑭᓯᐊᓂ 
ᑭᒃᑯᓕᒫᓄᑦ ᓈᒻᒪᒋᔭᐅᓯᒪᔪᒥᒃ ᑐᓴᖅᑎᑦᑎᔾᔪᑎᒃᓴᖃᕐᓗᓂ ᑐᓂᓯᓗᓂᓗ ᐊᑐᕆᐊᓖᑦ 
ᐊᑐᕇᖅᓯᒪᓂᖏᓐᓂᒃ ᓇᓗᓇᐃᕈᑎᖃᕐᓗᓂ, ᑐᓂᓯᓗᓂ ᖃᐅᔨᒪᔭᕆᐊᓖᑦ ᑕᒪᕐᒥᒃ ᓈᒻᒪᒃᑐᒥᒃ 
ᓇᓕᒧᒌᒃᑐᒥᒡᓗ ᐱᔪᓐᓇᖅᑎᑕᐅᓯᒪᓗᓂ ᓄᓇᑖᕈᓐᓇᕐᓂᕐᒧᑦ, ᓇᓗᓇᐃᖅᓯᒪᑦᑎᐊᕐᓗᑎᒃ. 
 

(iii) ᐃᒪᐃᒃᑲᓗᐊᖅᑎᓪᓗᒋᑦ ᐱᖁᔭᐅᔪᑦ 2 (a) ii-ᒥ. ᓄᑖᑦ ᓄᓇᖁᑎᒃᓴᐃᑦ ᖃᓄᐃᓕᔭᐅᔭᕆᐊᖃᖏᑦᑐᑦ 
ᐊᑭᑦᑐᕋᐅᑎᓂᒃᑯᑦ.  

 
(b) ᑐᓴᖅᑎᑦᑎᓇᓱᐊᕐᓂᖅ ᓄᓇᒥᒃ ᐊᑐᔾᔮᔪᓐᓃᕐᓂᕋᐃᓗᓂ 

 
(i) ᓄᓇᓕᖕᓂ ᑯᐊᐳᕇᓴᐅᔪᖅ ᑎᑎᕋᕆᐊᖃᖅᐳᖅ ᓄᓇᒥᒃ ᐱᔭᒃᓴᐅᓂᕋᐃᓗᓂ ᒪᕐᕉᖕᓂ 

ᑐᓴᖅᑕᐅᑎᑦᑎᕝᕖᖕᓂ ᑭᒃᑯᓕᒫᓄᑦ ᓄᓇᓕᖕᓂ, ᐅᕝᕙᓘᓐᓃᑦ, ᑐᓴᕈᑎᑕᖃᖏᑦᑎᐊᒻᒪᕆᒃᐸᑦ, 
ᑐᓴᒐᒃᓴᐅᓗᓂ ᑎᑎᖅᑲᒥᒃ ᓂᕕᙵᖅᓯᓗᓂ ᐅᐸᒃᑕᐅᒐᔪᖕᓂᖅᐹᓄᑦ ᑐᓴᖅᑎᑦᑎᓇᓱᐊᕐᓂᕐᒧᑦ ᑕᕝᕙᓂ 
ᓄᓇᓕᖕᒥᓂ. 
 

(ii) ᓄᓇᓕᖕᓂ ᑯᐊᐳᕇᓴᐅᔪᖅ ᐸᐸᑦᑎᔭᕆᐊᖃᖅᐳᖅ ᓈᓴᖅᑕᐅᓯᒪᔪᑦ ᑎᑎᖅᑲᖏᓐᓂᒃ ᑕᒪᒃᑭᖅᓯᒪᓗᑎᒃ 
ᓄᓇᓕᖕᓂ ᑯᐊᐳᕇᓴᐅᔪᑦ ᐱᒋᔭᒋᓐᓂᒃ ᓄᓇᓂᒃ (ᐊᒻᒪᓗᑦᑕᐅᖅ ᑕᒪᕐᒥᒃ 
ᖃᓄᐃᓕᖓᑎᑕᐅᔪᒃᓴᒫᖑᔪᑦ ᓄᓇᓕᖕᓂ ᑯᐊᐳᕆᓴᒃᑯᖏᑎᒍᑦ), ᓇᓗᓇᐃᖅᓯᒪᓗᑎᒡᓗ 
ᖃᓄᐃᑦᑑᓂᖓᑕ ᓇᓗᓇᐃᒃᑯᑕᖏᑦ ᓇᓃᓐᓂᖏᑕᓗ ᐊᑐᓂᑦ ᓄᓇᐅᑉ ᐃᓚᖏᑦ, ᓄᓇᖁᑎᒃᓴᐃᑦ 
ᐊᑭᖏᑦ, ᐊᒻᒪ ᖃᓄᐃᓕᖓᓂᖏᓐᓄᑦ ᖃᓄᐃᑕᐅᓂᕕᓂᖏᓐᓄᓪᓗ ᐅᓂᒃᑲᐅᓰᑦ ᖃᓄᕐᓗ 
ᐃᓱᒪᒋᔭᐅᓯᒪᖕᒪᖔᑕ. ᑖᓐᓇ ᓈᓴᖅᑕᐅᓂᕐᒧᑦ ᑎᑎᖅᑲᖅ, ᓇᓗᓇᐃᖅᓯᓯᒪᓗᓂ ᒫᓐᓇᓕᓴᕐᓂᒥᒃ 
ᐃᒻᒪᓂᓴᕐᓂᒡᓗ ᖃᓄᐃᓕᐅᖅᑕᐅᓂᕕᓂᖏᓐᓂᒃ ᓄᓇᐅᑉ ᑕᐃᒪᙵᑦ ᓴᖅᑭᑎᑕᐅᓚᐅᓂᖓᓂᑦ, 
ᐃᖅᑲᓇᐃᔭᕐᓇᐅᑎᓪᓗᒍᓗ ᑭᒃᑯᓕᒫᓄᑦ ᖃᐅᔨᒋᐊᖅᑕᐅᖃᑦᑕᕈᓐᓇᐃᓐᓇᕐᓗᑎᒡᓗ. 

 
(iii) ᖃᓄᒋᔭᐅᖏᑦᑐᓐᓇᖅᑐᑦ ᐊᑐᕆᐊᖃᖅᑐᑐᐊᑦ ᑐᓴᖅᑕᐅᑎᑦᑎᓇᓱᐊᕐᓂᕐᒧᑦ ᐱᔾᔪᑎᓖᑦ ᐅᑯᓂᖓ: 

 
o ᓄᓇᐃᑦ ᐅᑎᖅᑎᑕᐅᔪᒫᖅᑐᑦ ᐊᑐᕆᐊᖃᖅᓕᖅᑕᐅᒃᑲᓐᓂᕈᒫᖅᑐᑦ ᒐᕙᒪᑐᖃᒃᑯᓐᓂᑦ 

ᐅᕝᕙᓘᓐᓃᑦ ᐊᕕᒃᑐᖅᓯᒪᔪᑦ ᒐᕙᒪᒃᑯᖏᓐᓄᑦ; 
o ᐃᓚᐃᓐᓇᖓ ᓄᓇᐅᑉ ᐅᕝᕙᓘᓐᓃᑦ ᐊᒥᐊᒃᑯᕐᓗᑯ ᐊᑐᖅᑕᐅᔪᓐᓇᑐᐃᓐᓇᓕᕐᓂᑯ 

ᑲᑎᙵᓪᓗᑎᒃ ᓄᓇᖁᑎᖃᖅᑐᓄᑦ; ᐅᕝᕙᓘᓐᓃᑦ 
o ᒐᕙᒪᒃᑯᓐᓄᑦ ᐱᖁᑎᒋᔭᐅᔪᖅ ᖃᓄᐃᓕᖓᒻᒪᕆᐅᔭᖅᑐᒥᒃ ᓄᓇᖁᑎᖃᕆᐊᖃᖅᑎᓪᓗᒍ. 

 
(c) ᒪᓕᒃᒋᐊᓖᑦ ᐊᑐᕆᐊᓖᓪᓗ ᓄᓇᒥᒃ ᐊᑐᕈᓐᓃᖅᑎᑦᑎᓂᕐᓄᑦ 

(i) ᓄᓇᓕᖕᓂ ᑯᐊᐳᕇᓴᐅᔪᖅ ᖃᓄᖅᑑᕈᔾᔨᓯᒪᔭᕆᐊᖃᖅᐳᑦ ᓇᖕᒥᓂᖁᑎᓕᖕᓄᑦ ᐃᒡᓗᒥᒃ 

ᓯᕗᓪᓕᖅᐹᒥᒃ ᐊᑐᖅᑐᐊᓯᒋᐊᓵᖅᑎᓪᓗᒋᑦ ᓄᓇᖁᑎᖓᓂᒃ ᐃᒡᓗᒥᓄᑦ ᐊᑐᕐᓂᐊᕐᓗᓂᔾᔪᒃ, 
ᐱᓇᓱᒃᑐᓄᓪᓗ ᐱᒃᑲᓐᓂᕈᒪᓇᔭᖅᑐᓂᒃ ᓄᓇᓂᒃ ᐅᕝᕙᓘᓐᓃᑦ ᓴᖅᑭᑦᑎᔪᒪᓇᔭᖅᑐᓂᒃ ᐊᓯᐊᒍᑦ 
ᓄᓇᓂᒃ, ᑭᓯᐊᓂ ᒐᕙᒪᒃᑯᓐᓂᑦ ᓄᓇᖓ ᐊᑐᖅᑕᐅᔭᕆᐊᖃᕐᓂᖅᐸᑦ, ᓄᓇᕗᒻᒥ 
ᐃᒡᓗᓕᕆᔨᕐᔪᐊᒃᑯᓐᓂᓪᓘᓐᓃᑦ, ᐅᕝᕙᓘᓐᓃᑦ ᑲᓇᑕᒥ ᐊᑐᖅᑐᐊᕐᕕᖕᓄᑦ ᐃᒡᓗᓕᕆᔨᒃᑯᓐᓂᓪᓘᓐᓃᑦ. 
 

(ii) ᐊᑐᖅᑕᐅᑎᑦᑎᖏᓐᓇᓱᐊᕐᓂᕐᒧᑦ ᐸᓴᒋᔭᐅᓇᔭᖅᑐᓂᒃ ᐃᓄᖃᙱᑦᑕᕆᐊᖏᓐᓂᒃ ᓄᓇᓕᖕᓂ 
ᓄᓇᖁᑕᐅᔪᑦ, ᑕᒪᕐᒥᒃ ᐊᑐᕈᓐᓃᖅᑕᐅᔪᑦ ᐅᕝᕙᓘᓐᓃᑦ ᐊᖏᕈᑕᐅᔪᕕᓃᑦ ᓄᓇᓕᖕᓂ ᓄᓇᖁᑕᐅᔪᑦ 
ᑎᑎᕋᖅᓯᒪᔪᐃᓐᓇᐅᔭᕆᐊᖃᖅᐳᑦ ᖃᓄᐃᓕᖓᓂᖏᓐᓂᒃ. ᑕᒪᕐᒥᒃ ᐊᑐᖅᑐᐊᖅᑕᐅᔪᑦ 
ᓅᑕᐅᔪᓪᓘᓐᓃᑦ ᐱᖃᖅᑎᓄᑦ ᓄᓇᒥᒃ ᐱᔭᕆᐊᖃᖅᐳᑦ ᑖᓐᓇ ᐱᖃᓕᖅᑐᖅ 
ᐱᐅᓯᒋᐊᖅᑎᑦᑎᓯᒪᔭᕆᐊᖃᖅᖢᓂ 24-ᓂᒃ ᑕᖅᑭᓂᒃ, ᐱᐅᓯᒋᐊᖅᑎᑦᑎᓯᒪᖏᑉᐸᓪᓗ 
ᐅᑎᖅᑎᑕᐅᔭᕆᐊᖃᖅᐳ ᓄᓇᓕᖕᓂ ᑯᐊᐳᕇᓴᒃᑯᓐᓄᑦ. ᐊᑕᐅᓯᕐᒥᒃ ᓱᓕ ᐊᕐᕌᒍᒥᒃ 
ᐊᖏᖅᑕᐅᔪᓐᓇᑐᐃᓐᓇᕆᐊᖃᖅᐳᖅ ᓄᓇᓕᖕᓂ ᑯᐊᐳᕇᓴᒃᑯᓐᓄᑦ, ᐱᔾᔪᑎᖃᑦᑎᐊᑐᐊᕈᑎᒃ 
ᑎᑎᕋᖅᓯᒪᔪᓂᑦ ᑕᐃᑲᓂ ᓄᓇᐅᑉ ᐊᐅᓚᑕᐅᓂᖓᓄᑦ ᒪᓕᒐᕋᓛᒥ. 

 
(d) ᐊᑭᖃᓕᖅᑎᑦᑎᓂᑦ ᓄᓇᓖᒃ ᓄᓇᖁᑎᖏᓐᓂᒃ – ᑕᒪᐃᓐᓂᒃ  

 
(i) ᓄᓇᓕᖕᓂ ᑯᐊᐳᕇᓴᒃᑯᑦ ᐋᖅᑭᒃᑎᖃᑦᑕᕐᓂᐊᖅᐸᖏᑦ ᑕᒪᕐᒥᒃ ᓴᖅᑭᑕᐅᓂᖏᓐᓄᑦ ᐊᑭᖏᑦ. 

 
 

(e) ᐊᑭᖃᓕᖅᑎᑦᑎᓂᑦ ᓄᓇᓖᒃ ᓄᓇᖁᑎᖏᓐᓂᒃ – ᑐᕌᒐᖏᑦ 
 
ᓄᓇᓕᖕᓂ ᑯᐊᐳᕇᓴᐅᔪᖅ ᐊᑭᖏᓐᓂᒃ ᐋᖅᑭᒃᓯᔨᐅᓂᐊᖅᐳᖅ ᓄᓇᓕᖕᓂ ᓄᓇᖁᑎᒋᔭᐅᔪᒃᓴᓂᒃ 
ᐊᑐᖅᑐᐊᖅᑕᐅᓂᕐᒧᑦ ᐅᕝᕙᓘᓐᓃᑦ ᐊᓯᖏᑎᒍᑦ ᐱᔭᐅᑎᑦᑎᓂᐊᕈᑎᒃ ᑭᒃᑯᑐᐃᓐᓇᕐᓄᑦ ᐅᑯᐊ ᒪᓕᒡᓗᒋᑦ: 
 
(i) ᐊᑭᒃᓴᓕᐅᕆᓂᖅ ᓄᑖᓂᒃ ᓄᓇᖁᑎᑖᒃᓴᓂᒃ ᐊᑭᑐᓂᖅᓴᐅᔭᕆᐊᖃᙱᓚᖅ ᐱᐅᓯᒋᐊᖅᑕᐅᓂᖓᓄᑦ 

ᑭᓱᒧᑦ ᑐᕌᖓᓂᕐᒧᑦ ᐋᖅᑭᒃᑕᐅᓂᖓᑕ ᐊᑭᖏᓐᓂᑦ, ᐃᓚᐅᓪᓗᑎᒃ ᓇᓃᓐᓂᕆᔭᖓᓄᑦ 
ᖃᓄᐃᑦᑑᓂᕆᔭᖓᓄᓪᓗ ᓄᓇᐅᑉ ᐱᔾᔪᑎᒃᓴᐃᑦ. ᑖᒃᑯᐊ ᑭᓱᖃᕐᕕᒃᓴᐃᑦ ᓄᓇᐃᑦ ᖃᓄᐃᓕᖓᓂᖏᑦ 
ᐊᑐᖅᑕᐅᒃᐸᑕ ᓄᑖᒧᑦ ᓄᓇᖁᑎᒃᓴᒧᑦ, ᑖᓐᓇ ᑕᒪᒃᑭᖅᑐᒥᒃ ᐊᑭᖓ ᓄᑖᓄᑦ ᓄᓇᖁᑎᒃᓴᓄᑦ 
ᐊᕕᒃᑐᖅᓯᒪᔪᓂ ᐊᑭᖓ ᓇᓕᒧᒋᔭᕆᐊᖃᖅᐹ ᓴᖅᑭᑕᐅᓂᖓᑕ ᐊᑭᖓᓄᑦ ᑕᒪᕐᒥᒃ ᐃᓛᒃᑰᖅᑐᒥᒃ 
ᑲᑎᒐᓂᔪᑦ. 

 
(ii) ᐱᑕᖃᖅᐸᒌᖅᑐᑦ ᐋᖅᑭᒃᑕᐅᔪᑦ ᓄᓇᓕᖕᓂ ᓄᓇᖁᑎᒃᓴᕆᔭᐅᔪᑦ ᐊᑭᖃᖅᑎᑕᐅᓂᐊᖅᐳᑦ 

ᐊᓯᔾᔨᖅᑕᐅᔾᔪᑎᑦ ᐊᑭᖏᑎᒍᑦ ᐊᑭᖃᕐᓗᑎᒃ ᐅᕝᕙᓘᓐᓃᑦ ᓂᐅᕕᐊᒃᓴᐅᔪᑎᑐᑦ ᐊᑭᖃᕐᓗᑎᒃ, 
ᐅᕝᕙᓘᓐᓃᑦ ᐋᖅᑭᒃᑕᐅᔪᒥᒃ ᕼᐋᒻᓚᑦᑯᑦ ᑲᑎᒪᔨᖏᓐᓂᑦ ᐱᐅᓂᖓ ᐊᔾᔨᐅᖏᑦᑑᓂᖓᓗ 
ᐊᑐᖅᑕᐅᔭᕆᐊᖃᑐᐊᖅᐸᑦ. ᐋᖅᑭᒃᑕᐅᓇᓱᐊᖅᑎᓪᓗᒍ ᑭᓱᖃᕐᕕᒃᓴᐅᑉ ᓄᓇᐅᑉ ᐊᑭᖓ, ᑖᒃᑯᐊ 
ᑲᑎᒪᔨᑦ ᐃᓱᒪᒋᔭᖃᕈᓐᓇᕆᕗᑦ ᑭᓱᖃᕐᕕᒃᓴᐅᔫᑉ ᐱᔾᔪᑎᖏᓐᓂᒃ, ᐱᑕᖃᕆᐊᖃᑐᐊᖅᐸᑦ. 
 

(iii) ᑕᐃᒃᑯᓄᖓ ᓄᓇᖁᑎᓄᑦ ᐃᓚᐅᑎᑕᐅᓯᒪᖏᑦᑐᓄᑦ ᐊᑯᓂᐅᔪᒥᒃ ᐊᑐᖅᑐᐊᖅᑕᐅᔪᓐᓇᕐᓂᕐᒧᑦ (ᓲᕐᓗ., 
ᑭᓚᒻᒥᐅᔪᒥᒃ ᐊᑐᖅᑐᐊᖅᑕᐅᓇᔭᖅᑐᓄᑦ ᐊᕐᕌᒍᑦ 5 ᑐᖔᓄᑦ ᐅᕝᕙᓘᓐᓃᑦ ᑕᐃᒃᑯᐊ ᓴᓇᔨᓄᑦ 
ᐊᑐᖅᑕᐅᓚᐅᑲᒃᐸᒃᑐᑦ) ᑕᐃᒪᐃᖁᔭᐅᓂᒃᑐᑦ ᓄᓇᓕᖕᓂ ᑯᐊᐳᕇᓴᒃᑯᓐᓂᑦ, ᑖᓐᓇ ᐊᕐᕌᒍᓕᒫᒧᑦ 
ᐊᑐᖅᑐᐊᖅᑕᐅᓂᖓᑕ ᐊᑭᖓ 10-ᐳᓴᓐ ᐅᖓᑖᓃᑦᑕᕆᐊᖃᙱᓚᖅ ᓄᓇᐅᑉ ᐊᑭᖓᑕ. 
 

(iv) ᐃᒪᐃᒃᑲᓗᐊᖅᑎᓪᓗᒋᑦ ᐱᖁᔭᐅᔪᑦ 2 (d) i-ᒥ. ᑖᒃᑯᐊ ᓄᓇᓕᖕᓂ ᑯᐊᐳᕆᓵᐅᔪᑦ ᓄᓇᐅᑉ 
ᐊᑭᒃᓴᖏᓐᓂᒃ ᐋᖅᑭᒃᓯᔪᓐᓴᖅᐳᑦ ᓴᓇᔭᐅᓂᖓᑕ ᐊᑭᖓᓂᑦ ᒥᑭᓐᓂᕐᓴᐅᓗᓂ ᑯᐊᐳᕇᓴᐅᔪᑦ 
ᐊᑭᓖᔪᓐᓇᙱᑐᐊᖅᐸᑕ ᐊᑐᖅᑐᐊᕐᓂᕐᒧᑦ ᓄᓇᒥᒃ ᓴᓇᔭᐅᓂᖓᑕ ᐊᑭᖓᓂᒃ ᐊᑐᕐᓗᑎᒃ. ᑭᓯᐊᓂᓕ, 
ᑖᒃᑯᐊ ᓄᓇᐃᑦ ᐋᖅᑭᒃᑕᐅᔪᕕᓂᐅᒃᐸᑦ ᑮᓇᐅᔭᖃᖅᑎᑕᐅᓂᒃᑯᑦ ᓄᓇᕗᑦ ᒐᕙᒪᒃᑯᖏᓐᓂᑦ 

ᐅᕝᕙᓘᓐᓃᑦ ᑮᓇᐅᔭᓄᑦ ᐃᑲᔪᖅᑎᓂᑦ, ᑖᒃᑯᐊ ᓄᓇᓕᖕᓂ ᑯᐊᐳᕇᓴᒃᑯᑦ ᐊᖏᖅᑕᐅᔭᕆᐊᖃᖅᐳᑦ 
ᒥᓂᔅᑕᒧᑦ, ᑎᑎᖅᑲᑎᒍᑦ, ᐊᑭᖓᓂᒃ ᓄᓇᐅᑉ ᐋᖅᑭᒃᓯᓇᓱᐊᕐᓂᕐᒧᑦ ᓴᓇᔭᐅᓂᖓᑕ ᐊᑭᖓᑕ 
ᑐᖔᓃᑦᑐᒥᒃ. 

 
(f) ᐃᓛᒃᑰᖅᑐᑦ ᐊᑭᑦᑐᕆᐊᕈᑏᑦ –ᑕᒪᐃᓂ 

 
ᓄᓇᓕᖕᓂ ᑯᐊᐳᕇᓴᐅᔪᖅ ᐋᖅᑭᒃᓯᔪᓐᓇᖅᐳᖅ ᐊᑭᓕᒃᑲᓐᓂᕆᐊᓕᖕᒥᒃ ᓄᓇᓕᖕᓂ ᓄᓇᒥᒃ 
ᐊᑐᖅᑐᐊᕐᓂᕐᒧᑦ (ᐃᓛᒃᑯᑦ ᐊᑭᑦᑐᕆᐊᕈᑎᑦ) ᐃᑲᔫᑎᖃᕋᓱᐊᕐᓂᕐᒧᑦ ᑕᒪᐃᓐᓂᒃ ᐅᕝᕙᓘᓐᓃᑦ 
ᐃᓚᐃᓐᓇᖓᓂᒃ ᐊᖏᔫᑎᓕᕆᓂᕐᒧᑦ ᐊᑭᖓᓂᒃ ᑕᒪᐃᓐᓂᒃ ᐃᓚᐃᓐᓇᖓᓂᒡᓘᓐᓃᑦ ᐅᕝᕙᓘᓐᓃᑦ 
ᐅᑯᓂᖓ ᑎᑎᕋᖅᓯᒪᔪᓂᒃ: 
 
(i) ᓄᑖᑦ ᐅᕝᕙᓘᓐᓃᑦ ᐊᖏᓕᒋᐊᖅᓯᒪᔪᑦ ᑭᓱᒃᑯᑖᒃᓴᖏᑦ ᐱᑯᑎᖃᕐᕕᒃᓴᐅᑉ, ᖃᓄᑐᐃᓐᓇᖅ 

ᐊᑐᖅᑐᒃᓴᓄᑦ, ᐱᐅᓯᒋᐊᕈᑎᓄᑦ ᐅᕝᕙᓘᓐᓃᑦ ᐃᒪᖃᖅᑎᑕᐅᓂᕐᒧᑦ; 
 

(ii) ᓄᑖᑦ ᐅᕝᕙᓘᓐᓃᑦ ᐊᖏᓕᒋᐊᖅᓯᒪᔪᑦ ᑯᓱᒃᑯᑖᖏᑦ ᐱᐅᓯᑎᒋᐊᖅᑕᐅᓂᕐᒧᑦ, ᓅᑕᐅᓂᖓᓄᑦ 
ᐲᖅᑕᐅᓂᖓᓄᓪᓘᓐᓃᑦ ᑯᕕᖅᑕᕐᕕᐅᑉ; 
 

(iii) ᓄᑖᑦ ᐅᕝᕙᓘᓐᓃᑦ ᐊᖏᓕᒋᐊᖅᓯᒪᔪᑦ ᖁᕕᖅᑕᕐᕕᐅᑉ ᓱᓪᓗᓕᖏᑕ ᐊᔪᖏᔾᔪᑎᖏᑦ; 
 

(iv) ᓄᑖᑦ ᐅᕝᕙᓘᓐᓃᑦ ᐊᖏᓕᒋᐊᖅᓯᒪᔪᑦ ᐊᖅᑯᑎᖏᑦ ᐱᓱᒡᕖᓪᓘᓐᓃᑦ; ᐊᒻᒪᓗ 
 

(v) ᓄᓇ ᐊᑐᖅᑕᐅᔭᕆᐊᖃᖅᑐᖅ ᐅᑯᓄᖓ, ᐅᕝᕙᓘᓐᓃᑦ ᐊᒃᑐᐊᔪᖅ ᐅᑯᓄᖓ, ᓇᓪᓕᐊᑐᐃᓐᓇᖅ 
ᐊᒃᑐᐊᕝᕕᐅᑐᐊᖅᐸᑦ ᑭᓱᒃᑯᑖᓄᑦ ᐅᖃᐅᓯᐅᓯᒪᔪᓄᑦ 2 (f)-ᒥ. 

 
(g) ᐃᓛᒃᑰᖅᑐᑦ ᐊᑭᑦᑐᕆᐊᕈᑏᑦ –ᑐᕌᒐᖏᑦ 

 
(i) ᓄᓇᓕᖕᓂ ᑯᐊᐳᕇᓴᐅᔪᖅ ᐃᓚᓕᐅᔾᔨᔭᕆᐊᖃᙱᓚᖅ, ᐃᓚᐅᑎᑲᐅᑎᒋᓗᒍ ᓈᓴᐃᓂᕐᒧᑦ ᐃᓛᒃᑯᑦ 

ᐊᑭᑦᑐᕆᐊᕈᑎᖏᓐᓂᒃ, ᐊᖏᔫᑎᓕᕆᓂᕐᒧᑦ ᐊᑭᖏᑦ ᐊᑭᓕᖅᑕᐅᓯᒪᔪᑦ ᓄᓇᕗᑦ ᒐᕙᒪᒃᑯᖏᑕ 
ᐊᑭᑐᔫᑎᓕᕆᓂᕐᒧᑦ ᑮᓇᐅᔭᖅᑑᑎᒃᓴᐅᕙᒃᑐᓂᑦ ᐊᐃᑦᑑᓯᐊᓂᓪᓗ. 
 

(ii) ᐃᓛᒃᑰᖅᑐᑦ ᐊᑭᓕᒐᒃᓴᐃᑦ ᐊᑐᖅᑕᐅᔪᓐᓇᕆᕗᑦ ᐋᖅᑭᒃᓯᓂᕐᒧᑦ ᖃᓄᐃᓕᐅᕐᕕᖕᓂᒃ 
ᑕᕝᕙᙵᑲᐅᑎᒋᒃ, ᑭᑭᑦᑎᖏᒃᑲᓗᐊᕐᓗᓂᓗ, ᐃᑲᔫᑎᖃᕈᓐᓇᕐᓂᕐᒧᑦ ᑕᐃᒃᑯᓂᖓ ᑖᔅᓱᒥᖓ 
ᐃᓕᑖᕐᓂᐊᖅᑐᓄᑦ. 
 

(iii) ᐃᓛᒃᑰᖅᑐᑦ ᐊᑭᓕᒐᒃᓴᐃᑦ ᓇᓗᓇᖏᑦᑎᐊᖅᑐᒃᑯᑦ ᐅᑯᐊ ᑕᕝᕚᖅᑕᐅᓂᐸᖅᐳᑦ ᓇᓗᓇᐃᖅᑕᐅᓗᑎᒡᓗ 
ᓄᓇᓕᖕᓂ ᑯᐊᐳᕇᓴᒃᑯᓂᑦ. ᑭᒃᑯᓕᒫᓪᓗ ᑐᓴᖅᑎᑕᐅᓗᑎᒃ ᑕᐃᒃᑯᐊ ᐃᓛᒃᑰᖅᑐᑦ ᐊᑭᓕᒐᒃᓴᐃᑦ 
ᐊᓯᐊᒍᑦᑕᐅᖅ ᐊᑮᑦᑑᓂᖏᓐᓂᒃ ᓄᓇᓕᖕᓂ ᑯᐊᐳᕇᓴᒃᑯᓐᓂᑦ ᐱᔭᐅᕙᓪᓕᐊᑦᑕᖅᑐᑦ ᐊᑭᓕᐅᑎᑦ 
ᐃᓚᐅᒋᓪᓗᑎᒃ ᓄᓇᒧᑦ ᐊᑭᖏ. 
 

(iv) ᑕᒪᕐᒥᒃ ᐃᓛᒃᑰᖅᑐᓄᑦ ᐊᑭᓕᐅᑎᑦ ᐃᓯᖅᐸᓪᓕᐊᔪᑦ ᐃᓂᖃᖅᑎᑕᐅᓂᐊᖅᐳᑦ ᐃᓛᒃᑰᖅᑐᒥᒃ 
ᑮᓇᐅᔭᖃᕐᕕᖕᒥᒃ, ᐊᑐᖅᑐᒃᓴᒫᖑᓕᕐᓗᑎᒡᓗ ᐋᖅᑭᒃᑕᐅᓯᒪᔪᒥ ᐱᖁᔭᖅ 2 (f)-ᒥ. 

 
(h) ᓄᓇᐅᑉ ᐋᖅᑭᒃᑕᐅᓂᖓᓄᑦ ᑮᓇᐅᔭᑦ ᓴᓂᕐᕙᒃᑕᐅᓯᒪᔪᑦ 

 
(i) ᑕᒪᕐᒥᒃ ᐊᑭᓕᐅᑎᑦ ᐱᔭᐅᕙᓪᓕᐊᔪᑦ ᐊᑐᖅᑐᐊᕈᑎᑦ ᐅᕝᕙᓘᓐᓃᑦ ᖃᓄᐃᑎᑦᑎᔾᔪᑕᐅᔪᑦ ᓄᓇᓕᖕᓂ 

ᓄᓇᐅᔪᑦ (ᐊᓯᖏᑦ ᐃᓛᒃᑰᖅᑐᑦ ᐊᑭᓕᒐᒃᓴᐃᑦ) ᐃᓕᔭᐅᖃᑦᑕᕐᓂᐊᖅᐳᑦ ᐊᓯᐊᓄᑦ ᑮᓇᐅᔭᖃᐅᑎᒧᑦ, 
ᖃᐅᔨᒪᔭᐅᓂᐊᖅᓗᑎᒃ ᓄᓇᒥᒃ ᓴᖅᑭᑦᑎᓂᕐᒧᑦ ᑮᓇᐅᔭᑦ. ᒪᓕᒃᑕᐅᔭᕆᐊᓖᑦ ᐊᐅᓚᑦᑎᓂᕐᒧᑦ 
ᐊᑐᖅᑕᐅᓂᖏᓐᓄᓪᓗ ᑖᒃᑯᐊ ᑮᓇᐅᔭᐃᑦ ᓇᓗᓇᖏᑦᑎᐊᕐᓂᐊᖅᐳᑦ ᑐᑭᓯᓇᑦᑎᐊᖅᑐᒥᒃ. 

(ii) ᑖᓐᓇ ᓄᓇᒥᒃ ᓴᖅᑭᑦᑎᓂᕐᒧᑦ ᑮᓇᐅᔭᓄᑦ ᓴᓂᕐᕙᒃᑕᐅᓯᒪᔪᓄᑦ ᑮᓇᐅᔭᖃᐅᑎ 
ᑮᓇᐅᔭᖃᖅᑎᑕᐅᖏᓐᓇᖃᑦᑕᕐᓂᐊᖅᐳᖅ ᑕᐃᒪᙵᓕᒫᖅ. 
 

(iii) ᐊᑐᖅᑐᐊᖅᑎᑦᑎᓂᖅ ᑕᐃᑲᙵᑦ ᓄᓇᒥᒃ ᓴᖅᑭᑦᑎᓂᕐᒧᑦ ᑮᓇᐅᔭᓂᑦ ᓴᓂᕐᕙᒃᑕᐅᓯᒪᔪ 
ᑮᓇᐅᔭᖃᐅᑎᖓᓂᑦ ᐊᓯᖏᓐᓄᑦ ᓄᓇᓕᖕᓂ ᐱᓕᕆᐊᕆᔭᐅᔪᓄᑦ ᐊᑐᖅᑕᐅᔭᕆᐊᖃᙱᓚᖅ 
ᐱᔪᓐᓇᐅᑎᖃᙱᑐᐊᕈᑎᒃ ᒥᓂᔅᑕᐅᑉ ᑕᒪᐃᓐᓄᑦ ᐊᑭᓕᒐᒃᓴᖏᓐᓄᑦ ᓄᓇᓕᖕᓂ ᑯᐊᐳᕇᓴᖏᓐᓂᑦ 
ᑕᐃᑲᙶᖅᑐᓂᒃ ᓄᓇᒥᒃ ᓴᖅᑭᑦᑎᓂᕐᒧᑦ ᑮᓇᐅᔭᓄᑦ ᓴᓂᕐᕙᒃᑕᐅᓯᒪᔪᑦ ᑐᕌᖓᖕᒪᑕ ᓄᓇᑖᕐᓂᕐᒧᑦ 
ᐊᒻᒪ/ᐅᕝᕙᓘᓐᓃᑦ ᓴᖅᑭᑦᑎᓂᕐᒧᑦ ᓄᓇᒥᒃ. 

 
(i) ᓇᖕᒥᓂᖃᖅᑎᐅᔪᑦ ᐋᖅᑭᒃᓯᒃᐸᑕ ᓄᓇᓖᑦ ᓄᓇᖁᑎᖓᓂᒃ 

 
ᓄᓇᓕᖕᓂ ᑯᐊᐳᕇᓴᐅᔪᑦ ᐊᓯᐊᓄᐊᖅᑕᐅᑎᑦᑎᒃᐸᑦ ᐊᑐᖅᑐᐊᖅᑑᑉ ᐊᑎᖃᕐᓂᖓᓂᒃ 
ᓇᖕᒥᓂᖁᑎᖃᖅᑐᖅ ᐋᖅᑭᒃᓯᔨᐅᓕᕐᓗᓂ ᓄᓇᒥᒃ ᐊᑐᖅᑐᐊᖅᑎᐅᓕᕐᓗᓂ ᑭᒃᑯᓕᒫᓄᑦ ᑐᕌᖓᔪᒥᒃ, 
ᐅᑯᓂᖓ ᐱᖁᔭᕐᓂᒃ ᒪᓕᒋᐊᖃᖅᐳᖅ: 
 
(i) ᑖᓐᓇ ᓇᖕᒥᓂᖃᖅᑎᐅᔫᑉ ᓴᖅᑭᑎᑕᖓᑕ ᐊᑭᖏᑦ ᓇᓕᒨᑎᔭᕆᐊᖃᖅᐳᖅ ᐊᑐᖅᑐᐊᕐᓂᕐᒧᑦ 

ᐊᑭᖓᓄᑦ, ᐅᕝᕙᓘᓐᓃᑦ ᐊᑭᑭᓐᓂᖅᓴᐅᓗᓂ, ᓄᓇᓕᖕᓂ ᑯᐊᐳᕇᓴᐅᔪᑦ ᐊᑭᖁᑎᖏᓐᓂᑦ. 
 

(ii) ᒪᓕᑦᑎᐊᕈᓐᓇᖁᓪᓗᒋᑦ ᐱᖁᔭᕐᒥᒃ ᑎᑎᕋᖅᓯᒪᔪᒥᒃ 2(i) i-ᒥ., ᑖᒃᑯᐊ ᓄᓇᓕᖕᓂ ᑯᐊᐳᕇᓴᒃᑯᑦ 
ᓇᓚᐅᑦᑖᒐᖃᕆᐊᖃᖅᐳᑦ ᐊᑭᖏᓐᓂᒃ ᐋᖅᑭᒃᓯᓗᑎᒡᓗ ᓄᓇᐅᑉ ᐊᑐᖅᑐᐊᖅᑕᐅᓂᖓᓄᑦ ᐊᑭᖏᓐᓂᒃ 
ᓲᕐᓗ ᐋᖅᑭᒃᓯᔪᕕᓂᖅᑎᑐᑦ ᑖᔅᓱᒥᖓ ᓄᓇᒥᒃ. 
 

(iii) ᐃᒪᐃᑦᑐᕕᓂᐅᒃᐸᑦ, ᐱᔾᔪᑎᖃᖅᐸᑦ ᐊᑭᖓᓂᒃ ᓇᓚᐅᑦᑖᖅᑕᐅᓯᒪᔪᒥᒃ ᒪᓕᒡᓗᓂ ᐱᖁᔭᕐᒥᒃ 
ᑎᑎᕋᖅᓯᒪᔪᒥᒃ 2(i) ii-ᒥ., ᓇᓗᓇᕈᓐᓃᕋᔭᖅᐳᖅ ᑖᓐᓇ ᓇᖕᒥᓂᖃᖅᑎᐅᔪᖅ ᓴᖅᑭᑦᑎᔪᓐᓇᕐᓂᖓᓂᒃ 
ᓄᓇᒥᒃ ᐊᑭᖓ ᐊᔾᔨᒋᓪᓗᐊᕐᓗᓂᐅᒃ ᐅᕝᕙᓘᓐᓂᑦ ᒥᑭᓐᓂᖅᓴᐅᓗᓂ ᓄᓇᓕᖕᓂ ᑯᐊᐳᕇᓴᒃᑯᓐᓂᑦ, 
ᑖᒃᑯᐊ ᑯᐊᐳᕇᓴᒃᑯᑦ ᑐᒃᓯᕋᕈᓐᓇᖅᐳᑦ ᓇᖕᒥᓂᖃᖅᑎᐅᔪᒥᒃ ᐱᓇᓱᖁᓗᒍ ᐊᒻᒪ/ᐅᕝᕙᓘᓐᓃᑦ 
ᓴᖅᑭᑦᑎᖁᓗᒍ ᓄᓇᒥᒃ. 
 

(iv) ᑖᒃᑯᐊ ᓄᓇᓕᖕᓂ ᑯᐊᐳᕇᓴᐅᔪᑦ ᓴᖅᑭᑦᑎᔭᕆᐊᖃᖅᐳᑦ ᐊᑐᖅᑕᐅᖃᑦᑕᕆᐊᖃᕐᓂᐊᖅᑐᓂᒃ 
ᕿᒥᕐᕈᓂᕐᒧᑦ ᑐᒃᓯᕋᐅᑎᓂᒃ ᑐᓐᓂᖁᑕᐅᔪᓂᒃ ᓇᖕᒥᓂᓕᖕᓄᑦ ᓄᓇᑖᕋᓱᐊᕐᓂᕐᒧᑦ. 

 
(j) ᑖᓐᓇ ᓴᒃᑯᑦᑎᓂᖅ ᐃᓄᖃᕈᓐᓃᖅᓯᒪᔪᒥᒃ ᓄᓇᓕᖕᓄᑦ ᓄᓇᖁᑎᒋᔭᐅᔪᒥᒃ ᓇᖕᒥᓂᖃᖅᑎᐅᔪᒧᑦ 

 
ᑖᓐᓇ ᓴᒃᑯᑦᑎᓂᖅ ᐃᓄᖃᕈᓐᓃᖅᓯᒪᔪᒥᒃ ᓄᓇᓕᖕᓄᑦ ᓄᓇᖁᑎᒋᔭᐅᔪᒥᒃ ᓇᖕᒥᓂᖃᖅᑎᐅᔪᒧᑦ 
ᐋᖅᑭᒃᑕᐅᓂᐊᖅᐳᖅ ᐊᑐᖅᑐᐊᖅᑐᑎᑐᑦ ᒪᓕᒡᓗᒋᑦ ᐅᑯᐊ: 
 
(i) ᐋᖅᑭᒃᓯᔨᐅᔪᖅ ᓄᓇᒥᒃ ᐱᑎᑦᑎᔭᕆᐊᖃᖅᐳᖅ ᓄᓇᒥᒃ ᓴᒃᑯᑦᑎᓕᕐᓂᕐᒧᑦ ᒪᓕᒋᐊᓕᖕᓂᒃ 

ᒪᓕᒃᓯᒪᓗᑎᒡᓗ ᓄᓇᓕᖕᓂ ᓄᓇᒥᒃ ᓴᒃᑯᑦᑎᓕᕐᓂᕐᒧᑦ ᒪᓕᒃᑕᐅᕙᒃᑐᓂᒃ; 
 

(ii) ᐋᖅᑭᒃᓯᔨᐅᔪᖅ ᓴᒃᑯᑦᑎᓕᕈᓂ ᓄᓇᖁᑎᒃᓴᓂᒃ ᑭᒃᑯᓕᒫᓄᑦ ᐊᑭᖃᖅᑎᑦᑎᔭᕆᐊᖃᖅᐳᖅ 
ᐊᑭᑐᓂᖅᓴᐅᖏᓪᓗᒍ ᓄᓇᓕᖕᓂ ᑯᐊᐳᕇᓴᐅᔪᑦ ᐊᑭᖃᖅᑎᑦᑎᓂᕆᓇᔭᖅᑕᖓᓂᑦ 
ᐋᖅᑭᒃᓯᔨᐅᑐᐊᖅᐸᑦ ᓄᓇᒥᒃ, ᑭᓯᐊᓂ ᑕᐃᒪ ᐊᖏᖅᑕᐅᓯᒪᓐᓂᕈᓂ ᐱᒋᐊᖅᑎᑦᑎᔾᔪᑎᑎᒍᑦ 
ᑲᑎᒪᔨᓂᑦ ᐊᒻᒪ ᒪᓕᖕᓂᒃᑯᑦ ᓄᑖᕈᕆᐊᖅᑕᐅᓯᒪᔪᓂᒃ ᐊᑐᕆᐊᓕᖕᓂᒃ ᐊᑐᖅᑐᐊᖅᑎᑦᑎᓂᕐᒧᑦ. 
ᑖᒃᑯᐊᓗ ᑕᒪᐃᑕ ᓄᑖᕈᕆᐊᖅᑕᐅᓯᒪᔪᑦ ᒪᓕᒋᐊᓖᑦ ᐊᑭᒋᔭᐅᔪᓄᑦ ᐃᓚᒋᐊᖅᓯᔪᓐᓇᕐᓃᑦ 
ᐋᖅᑭᒃᑕᐅᓯᒪᔅᓴᐃᓐᓇᕆᐊᖃᖅᐳᑦ ᒪᓕᒡᓗᑎᒃ ᓄᓇᓕᖕᓂ ᓄᓇᒥᒃ ᐊᑐᖅᑐᐊᖅᑎᑦᑎᓂᕐᒧᑦ 
ᐊᑭᒃᓴᓕᐅᖅᓯᓂᖅ ᒪᓕᒃᑕᐅᕙᒃᑐᑦ; ᐊᒻᒪᓗ 
 

(iii) ᓇᓗᓇᐃᔭᐃᓯᒪᑦᑎᐊᕐᓗᓂ ᐊᑐᖅᑕᐅᕙᒃᑐᓂᒃ ᓇᓪᓕᐊᑦ ᓄᓇᐃᑦ ᐋᖅᑭᒃᑕᐅᔪᓐᓇᕐᒪᖔᑕ. 

(k) ᓅᑕᐅᓃᑦ ᓄᓇᒥᒃ ᐊᑐᖅᑐᐊᖅᑎᐅᔫᑉ ᐊᑎᖃᕐᓂᖓᓂᑦ ᓄᓇᓕᖕᓂ ᑯᐊᐳᕇᓴᒃᑯᓐᓂᑦ 
ᓇᖕᒥᓂᖃᖅᑎᐅᔪᒧᑦ ᓄᓇᖁᑎᑖᖅᑐᒧᑦ 

 
(i) ᑖᒃᑯᐊ ᓄᓇᓕᖕᓂ ᑯᐊᐳᕇᓴᐅᔪᑦ ᓅᑎᑦᑎᓂᐊᖅᐳᑦ ᐊᑐᖅᑐᐊᖅᑎᐅᔫᑉ ᐊᑎᕆᔭᖓᓂᒃ ᓄᓇᓕᖕᓂ 

ᓄᓇᖁᑎᒋᔭᐅᔪᓂᒃ ᓇᖕᒥᓂᖃᖅᑎᐅᔪᒧᑦ ᑐᑭᓯᐅᒪᔭᕆᐊᖃᖅᑕᖏᓐᓂᒃ ᐅᕝᕙᓘᓐᓃᑦ 
ᐱᔭᕆᐊᖃᖏᑦᑐᓂᒃ ᐱᔭᕆᐊᓖᓪᓗ ᐱᑕᖃᑦᑎᐊᕐᓗᑎᒃ, ᐋᖅᑭᑦᑎᐊᖅᓯᒪᖁᔨᓂᕐᒧᑦ 
ᓇᖕᒥᓂᖁᑎᖃᖅᑑᑉ ᓴᖅᑭᑎᑦᑎᓂᖓᓄᑦ ᓄᓇᒥᒃ ᓴᒃᑯᑦᑎᓂᕐᒧᑦ ᒪᓕᒃᑕᐅᕙᒃᑐᑦ ᐊᒻᒪ ᓄᓇᒥᒃ 
ᐊᑐᖅᑐᐊᕐᓂᕐᒧᑦ ᐊᑭᖏᑦ ᑲᔪᓯᑎᑕᐅᑦᑎᐊᕐᓗᑎᒃ ᐊᑐᐊᖅᓯᑦᑎᐊᖁᓪᓗᒋᑦ ᐊᑐᕆᐊᖃᖅᓯᒪᔪᓂᒃ 
ᓯᕗᓪᓕᖅᐹᒥᒃ ᐊᑐᓚᐅᖅᑐᓂᒃ ᓄᓇᓕᖕᓂ ᓄᓇᒥᒃ ᐊᑐᖅᑐᐊᕐᓂᕐᒧᑦ. 

 
(l) ᑐᐊᐸᒃᑕᕐᕕᐅᕙᒃᑑᑉ ᓄᓇᐅᓪᓗ ᐊᐅᓚᑦᑎᕕᐅᓂᖓ 

 
(i) ᑖᓐᓇ ᓄᓇᓕᖕᓂ ᑯᐊᐳᕇᓴᐅᔪᖅ ᐋᖅᑭᒃᓯᓂᐊᖅᐳᖅ ᒪᓕᒃᑕᐅᔭᕆᐊᓕᖕᓂᒃ ᓄᓇᐅᑉ 

ᐊᐅᓚᑦᑎᕕᐅᓂᒃᓴᖓᓄᑦ ᐊᑐᕐᓗᑎᒃ ᓄᓇᒥᒃ ᐊᑐᕈᓐᓇᕐᓂᕐᒧᑦ ᐱᔪᓐᓇᐅᑎᓂᒃ, ᑐᐊᐸᒃᑕᕈᓐᓇᕐᓂᕐᒧᑦ 
ᐱᔪᓐᓇᐅᑎᓂᒃ, ᑐᐊᐸᒃᑕᕈᒪᓂᕐᒧᑦ ᐊᑐᖅᑐᐊᕐᓂᖅ ᐊᒻᒪ ᑕᒪᐃᓐᓄᑦ ᐱᔪᓐᓇᐅᑎᓂᒃ 
ᐱᑕᖃᕆᐊᖃᖅᑐᖁᑎᒋᔭᐅᔪᓂᒃ ᑯᐊᐳᕇᓴᒃᑯᓐᓂᑦ. 
 

(ii) ᑖᓐᓇ ᓄᓇᓕᖕᓂ ᑯᐊᐳᕇᓴᐅᔪᖅ ᐱᕙᓪᓕᐊᖃᑦᑕᕐᓂᐊᖅᐳᖅ ᐅᑐᕈᑎᓄᑦ ᐊᑭᓕᐅᑕᐅᔪᓂᒃ 
ᐊᖏᓂᓕᖕᒧᑦ ᑭᑉᐹᕆᒃᓯᓯᒪᔪᖅ ᐆᒃᑑᑦ ᐊᑐᖅᑕᐅᓂᕐᒧᑦ, ᓈᒻᒪᓪᓗᐊᖅᑐᒥᒃ ᐊᑭᓕᐅᑎᒧᑦ 
ᑐᐊᐸᖕᒧᑐᐊᖅ, ᐊᐅᓚᑦᑎᕕᐅᓂᕐᒧᑦ ᐊᒻᒪᓗ ᑭᖑᓪᓕᖅᐹᒥᒃ ᐅᑎᖅᑎᑦᑎᓂᕐᒧᑦ, ᐃᓚᐅᓪᓗᑎᒃ ᑕᒪᕐᒥᒃ 
ᐊᑭᓕᕆᐊᓕᓕᒫᑦ ᐊᑭᓕᐅᑕᐅᓗᑎᒡᓗ ᑕᒪᒃᖖᔾᔪᑕᐅᓕᕐᓗᑎᒃ. 

 
ᓄᓇᕗᒻᒥ ᓄᓇᑖᕐᓂᕐᒧᑦ ᐊᖏᖃᑎᒌᒍᑎ 
 
ᐱᑕᖃᕐᓂᐊᙱᓚᖅ ᑕᕝᕙᓂ ᐊᑐᐊᒐᕐᒥ ᖃᓄᓕᒫᑦᑎᐊᖅ ᑐᑭᖃᓕᖅᑎᑦᑎᓂᒃᑯᑦ ᐃᓚᑯᙳᖅᑎᑦᑎᓂᕐᒥᒃ 
ᐱᔪᓐᓇᕐᕕᖃᕐᓂᖏᓐᓂᒃ ᓄᓇᕗᒻᒥ ᓄᓇᑖᕐᓂᕐᒧᑦ ᐊᖏᖃᑎᒌᒍᑎᒥ. ᑖᓐᓇ ᐊᖏᖃᑎᒌᒍᑎ 
ᓯᕗᓪᓕᐅᑎᔭᐅᓯᒪᓂᐊᖅᐳᖅ ᑕᒪᑐᒧᖓ ᐊᑐᐊᒐᕐᒧᑦ. 
 
ᐱᔪᓐᓇᕐᓂᖏᑦ ᒥᓂᔅᑕᐅᖃᑎᒌᑦ 
 
ᐱᑕᖃᕐᓂᐊᙱᓚᖅ ᑕᕝᕙᓂ ᐊᑐᐊᒐᕐᒥ ᖃᓄᓕᒫᑦᑎᐊᖅ ᑐᑭᖃᓕᖅᑎᑦᑎᓂᒃᑯᑦ ᐃᓚᑯᙳᖅᑎᑦᑎᓂᕐᒥᒃ 
ᐱᔪᓐᓇᕐᓂᖏᓐᓂᒃ ᒥᓂᔅᑕᐅᖃᑎᒌᑦ. 
 
ᐃᓱᓕᕝᕕᒃᓴᖓ 
 
ᑖᓐᓇ ᐊᑐᐊᒐᖅ ᐊᑐᓕᕐᓂᐊᖅᐳᖅ ᐅᓪᓗᕐᒥ ᐊᑎᓕᐅᖅᑕᐅᕝᕕᖓᓂ ᑎᓯᐱᕆ 31, 2020-ᖑᕋᓱᐊᕐᓂᖓᓄᑦ. 
 
 
 
 
 
 
ᐲᑕ ᑕᑉᑑᓇ, ᓯᕗᓕᖅᑎ 

